Rrënimi paqësor i shtetit

Në tre korrik 2005 qytetarët shqiptarë votuan kundër diktaturës së qejfit të z. Nano

Ka gati tre muaj që shteti në Shqipëri nuk funksionon. Që në muajin maj filloi shthurja: institucionet dhe ndërmarrjet u mobilizuan në mbështetje të kandidatëve për deputetë të koalicionit qeveritar. Zyrat dhe zyrtarët kryesorë braktisën detyrën funksionale dhe kaluan në shërbim të shefave që po kandidonin sërish për në parlament. Qytetarët shqiptarë i shtynë për pas zgjedhjeve mjaft probleme që lidheshin me zyrat e shtetit, por u gabuan. Shteti u shkreh krejt, pikërisht pas datës tre korrik 2005. Në zyra nuk gjen as drejtuesit, as punonjësit e thjeshtë. 

U fol për kalim të butë të pushtetit nga analistët politikë vendas dhe të huaj, por ky është një imazh i gabuar. Zvarritja e procesit zgjedhor,  mospranimi i humbjes, po realizojnë në mënyrë paqësore atë rrënim që do t’iu kushtojë shtrenjtë qytetarëve shqiptarë. Miliona euro shpërdorime në dogana, në zyrat e tatim-taksave, në eldoradon e socialistëve që e ka emrin KESH etj. Paralizimi i shtetit ka sjellë paralizim të biznesit, paralizim i të gjithë veprimtarisë  njerëzore. 

Duket se në Shqipëri edhe kur kalimi i pushtetit bëhët në mënyrë paqësore, ata që ikin lënë pas tokën e djegur. Qytetarët shqiptarë nuk po shpëtojnë nga diktatura e qejfit (Konica) as pas tre korrikut. Kryeministri Nano gjatë këtyre ditëve ka qënë në fokusin e të gjithë qytetarëve shqiptarë. Por ai është shfaqur sa për të artikuluar ndonjë batutë me gazetarët dhe për të festuar nëpër lokale luksoze (askush nuk e di dhe nuk e merr me mend “se me ç’rast”!), duke zhgënjyer thellë përkrahësit e tij, të cilët presin një fjalë prej tij për atë që ndodhi më tre korrik. Kryeministri në ikje po i ngrys ditët e fundit kryeministrore në rivierat turke, greke e spanjolle.  

Po kalon një muaj nga zgjedhjet politike dhe vullneti i qytetarëve shqiptarë për të dërguar në opozitë koalicionin e majtë nuk po zbatohet. Sidoqoftë qytetarët shqiptarë shpëtuan nga diktatura e qejfit e z. Nano dhe e përkrahësve të tij. 







Yzedin Hima 

Segmente të PS-së Berat, puç kundër Çelës 
Burime brenda degës  së Partisë Socialiste të Beratit bëjnë të njohur se segmente të kësaj organizate po përgatisin  shkarkimin e kryetarit të Partisë  Socialiste  për degën e Beratit z. Bashkim Çela.


Humbjen e thellë të Partisë Socialiste në qytetin e Beratit këto segmente ia faturojnë kreut aktual PS-së Çela. Në takimet informale në kafene apo zyra të pushtetit vendor dhe ato të  drejtorive vertikale, militante, të zgjedhur të PS-së janë takuar dhe kanë analizuar humbjen e partisë në një qytet që ka qenë për vite bastion i Partisë Socialiste, sipas tyre. Ata kanë  argumentuar se humbja e thellë në këtë qytet ka ardhur si rezultat i punës së dobët të kryetarit Çela, i cili nuk diti të organizonte një fushatë elektorale efikase në zgjedhjet e fundit. Natyrisht që ka patur kritika të forta edhe në drejtim të kandidaturës për deputet, vendosur me imponim nga kreu socialist Fatos Nano. Kjo kandidaturë u konsiderua humbëse ende pa nisur mirë fushata elektorale nga socialistët e Beratit.


Një lumë kritikash janë drejtuar kundër Çelës për emrat e drejtuesve të institucioneve dhe ndërmarrjeve vertikale të Beratit.


Çela, si kryetar i degës së PS-së ka qëndruar indiferent dhe ka duartrokitur vjedhjen e hapur të drejtorëve socialistë në Berat. Në tavolinat e kafeneve dhe institucioneve janë analizuar emër për emër drejtuesit e këtyre institu-cioneve dhe ndërmarrjeve dhe janë numëruar shtëpitë e blera në Berat,  në Durrës, në Tiranë nga këta drejtues me rroga nga 40 mijë deri në 60 mijë lekë. 


Segmente të Partisë Socialiste të degës së Beratit kanë mbajtur një qëndrim  të fortë ndaj të përkëdhelurve të PS-së, të cilët kanë bërë para duke vjedhur fondet publike, duke rrjepur qytetarët e Beratit. Anëtarët e të zgjedhurit e PS-së në Berat nuk pranojnë të mbajnë mbi fytyrë baltën që nuk u takon, ndaj kërkojnë urgjent një analizë të thellë për ndarjen e shapit nga sheqeri.


“Drejtorët e korruptuar duhet të largohen nga Partia Socialiste, madje vetë  dega e PS-së  t’i padisë ata në prokurori për vjedhje”, deklaroi për gazetën “Lajmëtari” një nga socialistët e revoltuar. “Nuk mund të mbaj mbi supe baltën që na hodhën këta maskarenj. Vërtet Bashkim Çela deklaron se pothuajse të gjithë drejtorët janë të korruptuar, por pse ka heshtur z. Çela deri tani?! Pse nuk e ka ngritur zërin te kryetari i PS-së dhe kryeministri Nano për drejtorët hajdutë?! Apo priti sa PS-ja të humbasë zhgjedhjet dhe pastaj të prononcohet. Kjo nuk është e drejtë”,- thotë i zgjedhuri i PS-së.


“Ata kanë blerë prona në Tiranë e Durrës, kanë bërë para, ndërsa ne të vuajmë opozitën dhe vulën e turpit të korrupsionit, shton socialisti që nuk do të indentifikohet këtë herë. Ai thotë se së shpejti do të flasë emër për emër për drejtuesit e korruptuar të Partisë Socialiste në Berat.


Sidoqoftë, thotë i zgjedhuri socialist, nuk është vetëm Çela përgjegjës për gjendjen e krijuar në Berat. Edhe krerët e PS-së në pushtetin vendor kanë punuar secili për hesap të vet.


Partia Socialiste hyri në zgjedhje e përçarë dhe mori frytet e hidhura të kësaj përçarje.

Lajmëtari

Zjarri kërcënon Muzeun “Onufri”

Muzeu Kombëtar “Onufri” në Kalanë e Beratit ka shpëtuar dje nga përfshirja e flakëve të një zjarri që ka rënë në një shtëpi pranë tij. Në shtëpinë e Theodhori Heqimit ka rënë zjarr në një nga dhomat e saj. Shtëpia e ndodhur përkrah Muzeut të njohur kombëtar “Onufri” nuk është përfshirë nga ato flakë, falë ndërhyrjes së shpejtë të zjarrfikësve, por edhe të banorëve të lagjes muze. 


Megjithë masat e mara kundër zjarrit në lagjet muze të Beratit, ka shumë vështirësi për parandalimin e përhapjes së flakëve në rast zjarri për shkak të rrugëve shumë të ngushta nëpërmjet banesave, por edhe të mungesës së hidranteve me ujë të cilët në raste të tilla janë mjetet më të domosdoshme për të parandaluar ndonjë dëm të madh që mund të ndodhë në banesa apo monumente  të këtyre lagjeve muze. 

Lajmëtari 

Kronika

Universitet në Berat?! ... një lajm i shumëpritur

Në disa media qëndrore javën që shkoi u lajmërua se në disa qytete kryesore të Shqipërisë do të çelen universitete. Midis qyteteve fatlume u artikulua edhe emri i Beratit.


Ky është një lajm i shumëpritur. Hapja e një universiteti i jep një përmasë të re qytetit. E shkund, e nxjerr nga përgjumja. Hapja e një universiteti krijon një shans më shumë për të qëndruar në Berat. Qindra e qindra të rinj universitarë largohen drejt Tiranës, drejt Italisë dhe vendeve të tjera çdo vit.


Pjesa dërrmuese e tyre nuk kthehen  më në vendlindje.


Universiteti i Beratit me degët mësuesi, infermieri, etj., do të gjallërojë jetën e përgjumur të këtij qyteti. Do të nisë një traditë akademike në këtë qytet emblematik për Shqipërinë nga pikpamja e lashtësisë dhe kulturës.


Në mjediset qendrore të javës së kaluar bëhej e njohur se çelja e universitetve ende është në fazën e një projekti. Qeveria e ardhshme do të vendosë nëse ky projekt do të realizohet.


Qytetarët e Beratit, nëpërmjet deputetit të tyre, dr. Mehmet Xhekës, kërkojnë që ky projekt të bëhet realitet. 


Berati me universitet?! Nuk duket vetëm një ëndërr e bukur.

Lajmëtari

KESH-i nuk ndreqet

Venë klientët e ndërgjegjshëm për të paguar detyrimet financiare ndaj KESH-it e ujit. Kur paraqitesh pranë tyre, ata nuk të pranojnë të shlyesh detyrimet, për faktin se nuk ke me vete faturën e kompjuterizuar apo faturën e përpiluar në mënyrë klasike rigoroze e fanatike.


Po kur kjo faturë nuk i bie në dorë klientit, ç’duhet të bëjë ai?


Pra, klienti do të paguajë, atë që ka harxhuar në drita dhe ujë, ndërmarjet me mefshtësinë e tyre indiferente nuk e pranojnë. Këto  dhe të tjera, dalin në pah se sa ditë duhet të ketë klienti  në dispozicion për likuidimin financiar ndaj dritës e ujit? Kjo lë për të diskutuar. Fatura të ketë datën ekzakte dhe kohën e klientit për shlyerjen e tyre.


Pra, nëse çdo gjë kompjuterizohet, atëherë puna mekanike me të shkruar si më parë bie edhe kërkohet një metodë e përshtatshme  e kohës elektronike që i përshtatet në të kuptuarit  aktual të fizikanit të madh të kohërave -Albert Ajnshtajnit.

Jorgji Bendi

Burg agresorit të Skraparit

I arrestuari në flagrancë që para tre ditësh me akuzën për tentativë përdhunimi, Bledar Iljasllari, ka udhëtuar dje përsëri drejt Çorovodës për të dalë para togës së zezë, ku ka dëgjuar akuzën e bërë nga prokurori Skënder Mestani dhe ka dhënë shpjegime në lidhje me atë akuzë.


Iljasllari nuk e ka kundërshtuar akuzën dhe ka pranuar atë duke  mos dhënë shpjegime për ngjarjen e ndodhur me vajzën 17-vjeçare Enerjeta Dine. Të afërmit e viktimës kanë kërkuar drejtësi ndaj të akuzuarit që ka demonstruar nëj akt të shëmtuar moral ndaj vajzës dhe banorëve të kësaj krahine.


24- vjeçari Iljasllari ka pohuar se u qëndron të gjitha thënieve dhe deponimeve të bëra në polici në lidhje me ngjarjen dhe rrethanat. Gjykata nga ana e saj ka vlerësuar si të drejtë arrestin në flagrancë për 24- vjeçarin dhe ka vendosur që të lërë në qeli pa afat  për  të vazhduar plotësimin e dosjes për ta çuar më pas në gjykatë.


24- vjeçari ka udhëtuar përsëri dje nga Skrapari për në dhomat e paraburgimit të Beratit.

Humb jetën 20- vjeçari nga Roshniku 

Besnik Kobuzi, i cili është mbytyr dje në rezervuarin e fshatit të tij në Roshnik. Kobuzi, i cili kishte punuar gjatë paradites pranë shtëpisë së tij, ka shkuar mbasdite në rezervuarin e fshatit pë t’u freskuar,  por ka mbetur në fund të gjolit për shkak të baltës dhe llumit që ka pasur rezervuari, të grumbulluara në vite nga rreshjet.


Pasi është njoftuar familja, bashkëfshatarët e tij nuk kanë mundur që ta gjenin kufomën e të mbyturit, ndaj kanë njoftuar policinë, e cila pas shumë kërkimesh ka mundur që të nxjerrë kufomën rreth  orës  nëntë të mëngjesit të ditës së djeshme.

Lajmëtari

Nuk jemi radikalë as në konceptin filozofik, as në konceptin praktik

Intervistë me Dritan Haznedarin, kryetar i degës së Partisë Demokratike Berat

Si e gjykoni rezultatin e 3 korrikut ne qytetin e Beratit ?


Padyshim qe qyteti i Beratit ne keto zgjedhje votoi qarte dhe bindshem per ndryshimin.


Partia Demokratike dhe aleatet e saj fituan ne gjithe gjeografine e qytetit, ne zonen 74, por edhe ne 11 nga 16 qendrat e zones 75.


Megjithe perpjekjet e bera nga pushteti, ne gjithe nivelet e tij, per te frenuar me çdo mjet ne dispozicion si dhe me forma aspak te ndershme fitoren e opozites ne Berat, rezultati i zgjedhjeve deshmoi se vullneti i votuesve ishte shume me i forte se kjo barriere e korruptuar dhe e inkriminuar .  


Keto zgjedhje deshmuan se Berati, mbase me shume se çdo qytet tjeter, ne keto zgjedhje ishte i motivuar per te vendosur ndryshimin nepermjet votes.


Historia traumatike e zgjedhjeve te zhvilluara ne Shqiperi, veçanerisht ne Berat, e ka deshmuar se asnje fitore, asnje pushtet qe ngrihet mbi manipulimin dhe amoralitetin nuk mund te sjelle zhvillime pozitive ne jeten e njerezve, ne jeten e qytetit apo të fshatit qe, padrejtesisht, perfaqesohet nga individe, te cilet pas zgjedhjeve, çdo dite, çdo ore jane te detyruar te paguajne haraçin e “fitores” vetjake, duke shitur interesat publike si dhe duke lene peng autoritetin e institucioneve.


A priten reforma radikale ne institucionet e varesise vertikale ne Berat?

Partia Demokratike fitoi zgjedhjet nen moton se do te rifuste vendin ne rrugen e reformave dhe eshte ne detyrimin e saj moral e ligjor  te zhvilloje me shpejtesi reformat e premtuara.


Reformat, per me teper radikale,  eshte nje term me interpretime shume variabel ne mendjen dhe gjykimin e qytetareve. Ajo çka mund te them, konsiston ne faktin historik se PD-ja ,por edhe aleatet e saj, asnjehere nuk kane shfaqur shenja radikalizmi ekstrem. Ne nuk do te jemi radikale as ne konceptin filozofik dhe as ne ate praktik te fjales, por do te jemi shume konsekuente per te çuar deri ne fund reformat ne planin ekonomik, social dhe politik. Natyrisht, reformat kane edhe aktoret e tyre. Keshtu perveç anes programore, reforma kerkon  edhe individualitete me integritet moral e profesional, me vullnetin dhe perkushtimin e duhur ndaj nevojes dhe domosdoshmerise qe ka gjithe shoqeria per keto reforma te shpejta dhe efikase. 


Cilat jane konceptet e tua si kryetar 

i deges se PD-se per reformimin e ketyre institucioneve ?

Se pari, duhet te kuptojme se reformimi i institucioneve nuk eshte nje proces me protagonizem lokal apo rajonal, ne  thelb ky proces ka te beje me çeshtje shume te rendesishme, te cilat jane sfidat reale te qeverise se neserme, çeshtje te tilla, si : qendrimi ndaj opozites se ardhshme, qendrimi ndaj lirise se medias, qendrimi ndaj te drejtave te njeriut, forcimi i sistemit te drejtesise, lufta kunder korrupsionit etj.


Per te shpjeguar me ne thelb ate çka une kuptoj me reforme po permend nje thenie  shume interesante te Helderlin “Ajo qe e ka bere gjithmone shtetin nje ferr mbi toke, eshte pikerisht perpjekja e njeriut per ta shnderruar ne parajsen e vet”. Besoj se nuk ka shqiptar te mos konstatoje se ky fenomen te ne eshte aq i ndjeshem, sa investimi me rentabel apo me i suksesshem  aktualisht eshte investimi, apo ka qene investimi per nje post te lartë ne administraten shteterore. Per kete arsye reformat tona do te  synojne me se pari te çmontojne konceptin e  shtetin per shtetaret dhe t’ua ktheje ate qytetareve jo ne kuptimin populist, por ne kuptimin e nje shteti social, nje shteti qe s’mund te lejoje administratoret e vetë te pasurohen si biznesmene. Realizimi i ketij objektivi primar  natyrisht qe nuk mund te arrihet vetem me deklarime publike apo demagogji mediatike, por me vullnet te forte te konkretizuar ne veprime koherente, te qarta dhe te vendosura.


Duke iu kthyer edhe nje here konceptit te reformimit te institucioneve, ky proces nuk duhet kuptuar aspak ne menyre sempliste si nje rokade e shpejte emrash drejtuesish, institucionesh apo drejtorish, por si nje proces shumeplanesh qe me teper se me emrat konsiston ne nevojen qe ka gjithe grehina institucionale e ketij vendi si dhe e gjithe  jeta ekonomike, sociale e kulturore e tij per te ndryshuar, per t’u reformuar nder to mund te permendim : reformen fiskale dhe buxhetore, reformen administrative,  reformen e decentralizimit, reformat ne fushen e arsimit, shendetesise dhe ne politikat sociale si dhe reformat ne kulture ne fushen e te drejtes se autorit,ne fushen e librit, etj. Pra, ka nje mori reformash te cilat duhen trajtuar ne: aspektin e tyre kushtetues, aspektin ligjor dhe ne aspektin praktik.


Ne qofte se dy aspektet e para ndoshta pak kane te bejne me interesimin tuaj dhe te publikut beratas, aspekti i trete apo aspekti praktik, lidhet drejtperdrejte me zgjidhjet dhe zgjedhjet qe do te behen edhe ne nivel lokal. 


Kam theksuar edhe ne nje konference per shtyp te para disa diteve se PD-ja nuk eshte momentalisht e impenjuar ne projektime kandidaturash apo listash per drejtues te ndryshem, por ajo qe kuptoj une nga gjithe kjo situate butaforike emerash qe fliten e perfliten, eshte nje tendence e inspiruar fort nga segmente te se majtes per te paraqitur si viktima te nje revanshi qe po pregatitet nga pozita e re, ata qe sistematikisht punuan per te ngritur ne sistem paaftesine, politizimin e skajshem dhe korrupsionin ne administraten shteterore. Vertet qe “peshku qelbet nga koka” dhe Nano eshte pa me te voglin dyshim ideatori i aleances per korrupsion dhe papergjegjshmeri, por, tashme, pas tete vitesh, nuk mund te flitet vetem per “koken”, por per nje “peshk” te qelbur. 


Nuk dua aspak te absolutizoj apo te perfshij ne kete definicion me dhjetëra punonjes te ndershem dhe te afte profesionalisht te administrates shteterore, punonjes dhe specialiste te cilet padyshim perbejne nje pasuri te çmuar dhe vlera mbi te cilat do te ndertohen reformat, por çdo individ qe ka abuzuar me pushtetin, ka zhvilluar praktika korruptive, ka keqadministruar fondet publike apo qe te vetmen vlere e perbledh ne nje tesere partie, ka plotesisht arsye per t’u shqetesuar nga reformat. 


Flitet se ne PD po afrohen dhe anetaresohen mjaft persona pas 3 korrikut.


A nuk keni ndonje drojtje nga fenomeni i sahanlepiresve ?


Nuk paragjykoj askend qe deshiron te anetaresohet ne PD, qofte edhe pas 3 korrikut, madje, do te thosha se kjo dukuri eshte shprehje e besimit dhe shpreses  te programi i PD-se si dhe deshires per te qene kontribues ne realizimin e tij.


Ne qofte se do ta trajtonim si dukuri kerkesat per t’u anetaresuar ne PD, pavaresisht kohes se kur jane bere ato, nuk duhet t’i lidhim domosdoshmerisht me pretendime te ketyre personave per ndonje vend pune. Ju e dini dhe eshte shume e rendesishme te marrim ne konsiderate gjate analizes sone dhunimin dhe persekutimin qe anetaresia dhe simpatizantet e PD-se kane perjetuar ne marredhenie me shtetin gjate periudhes 8- vjeçare qe qendruam ne opozite, per kete arsye, te njohur tashme nga çdo njeri qe ka nje gjykim te drejte, shume aspirante demokrate jane frenuar ne deshiren e tyre per t’u anetaresuar, fitorja e 3 korrikut çliroi njerezit nga frikat dhe ankthet,  prandaj eshte normale te rritet numri atyre qe kerkojne te anetaresohen ne PD. 


Per sa i takon pjeses se dyte te pyetjes, mendoj se koha e ndëjtjes ne opozite kishte edhe ajo te “mirat” e saj, sidomos ne drejtim te vleresimit me objektivitet te kontribuesve qe me idealizem dhe besim, me aftesite dhe vlerat e tyre individuale ndihmuan ne ruajtjen e vlerave universale te demokracise dhe rikthimin dinjitoz te PD-se ne pushtet.


Fitoren PD-se dhe të aleateve te saj nuk ia dhane ata qe feçken e tyre e mbajten ne sapllaken e ndotur te “lemoshes” apo ata qe ju i quani sahanlepires, por me dhjetëra e qindëra burra e gra, djem e vajza qe fisnikerisht dhe ne shume raste me modesti dhane kontributet e tyre pa kerkuar domosdoshmerisht vemendjen tone.


Ju personalisht do te jeni pjese e administrates se ardhshme apo do te qendroni ne postin e kreut te PD-se vendore ?

Eshte heret per t’iu pergjigjur kesaj pyetjeje, sidoqofte dua te them se per mua politika tashme nuk eshte thjesht nje lidhje sentimentale apo rastesore, por investimi dhe pasioni im prej 15 vitesh. Per sa i takon vleresimit se sa i vyer ka qene ky kontribut, mua nuk me mbetet tjeter veçse te falenderoj gjithe demokratet e Beratit per besimin qe shpesh kane deshmuar ndaj meje. 


Duke patur ne konsiderate  menyren se si u zhvilluan zgjedhjet e fundit ne zonen zgjedhore 75, problematiken qe shoqeroi procesin parazgjedhor, por edhe diten e votimit, pengesat dhe presionet nga administrat lokale, vjedhjet dhe blerjet e turpshme te votave me pare tenderash e trafiqesh te paligjeshme, them se, per sa kohe ligji nuk do te veproje ndaj abuzuesve te tij, liria jone eshte seriozisht e kercenuar, per sa kohe qe varferia do te jete shume pranishme, po aq i veshtire do te jete zhvilllimi i zgjedhjeve te lira dhe te ndershme.


Ne fituam me premtimin per te ndryshuar kete realitet dhe angazhimi im vetjak do te jete ne funksion te ketij ndryshimi. 

Lajmëtari

Fitore për një qeverisje të matur

Armir Shkurti Kur Berisha doli pak orë pas mbylljes së votimit dhe lypi përunëjsi në festimet e fitores, shumëkush mbeti gojëhapur: si ka mundësi që një parti që fiton pas 8 vitesh në opozitë, një udhëheqës që ka punuar tej kufijve njerëzor për të rifituar pushtetin njëherësh edhe dinjitetin, lusin militantët e zhuritur që qëndrojnë në shtëpi? Përgjigjja u mor vesh shumë shpejt: Partia Demokratike fitoi qeverinë por jo pushtetin, apo për të qenë më të saktë, jo atë pushtet me të cilin jemi mësuar deri më sot. Shumica e re parlamentare, me numrin e deritanishëm të deputetëve ka pothuajse të sigurtë vetëm krijimin e qeverisë por aspak të sigurtë qeverisjen. Një opozitë kaq e madhe është e aftë të bllokojë ekzekutivin e ri dhe ta detyrojë kryeministrin ti marrë dorën për çdo lëvizje. Ndaj edhe rezultati nuk mund të kapërdihej pa këtë shushatje që u vërejt në ditët pas votimit.Kjo është një kulturë e re në politikën shqiptare të pamësuar me frerë e samar. Shumicës blu për shembull - ndryshe nga deklaratat e derimësotme - mund ti duhet të ngrerë kartonin jeshil pro privatizimit të Albtelekomit, në këmbim fjala vjen të miratimit të buxhetit të shtetit nga kolegët rozë. Në rastin më të mirë, kjo situatë e re do të sjellë një bashkëqeverisje tepër harmonike, ku shumica drejton dhe opozita kontrollon. Kjo do të qe një ëndërr shumë e bukur dhe një progres i paparë për të gjithë ne. Por për realitetin shqiptar kjo ëndërr duket po aq në Diell sa edhe përralla e Hirushes. Ajo që i druhen të gjithë – dhe P.D e para- është bllokimi në parlament përmes votës apo edhe mos votimit prej të majtëve, gjë që mund të sjellë drejtpërdrejt keqqeverisje të vendit dhe të bëhet shkak për një mëri të re ndaj Berishës dhe të djathtës në përgjithësi. Për rrjedhim nuk është çudi të pasojë një tjetër qeverisje e gjatë socialiste pas 4 vjetësh (nëmos edhe më herët). E thënë më shkoqur: opozita, duke bllokuar e zvarritur veprimtarinë e Këshillit të Ministriave mund të bëjë që gjendja ekonomike jo vetëm të mos përmirësohet, por ka rrezik të shkojë edhe më zi. Në këto kushte zemërimi i barktharëve do të bjerë natyrshëm mbi qeverinë dhe kryeministrin demokrat, të cilët krahu i majtë do ta ketë shumë të lehtë ti damkosë si shkaktarë të së keqes, ti rrëzojë dhe më tej do ti tundë si dordolecë gjatë fushatave që do të pasojnë. Shenjat për këtë u dhanë që në fushatën që sapo u mbyll. P.S dhe aleatët e saj e ndërtuan bërthamën e propagandës kryesisht mbi ´97-ën, duke akuzuar Berishën si fajtor. Ankthi për qeverisje të brisht u dallua menjëherë në P.D që me shfaqjen e idesë së zgjerimit majtas të koalicionit gjë që la të kuptohet frikë dhe mosbesim tek aleatët e deritanishëm, që u shoqëruan me pëshpëritjet në rrogoz se:” Na duhen sa më shumë deputetë për të mos rënë në belà kur të na dredhë bishtin ndonjëri nga këta të proporcionalit”. Kjo droje në fakt nuk duket edhe aq e kuptimtë, pasi nëse vjen dita ta braktisin qeverisjen aleatët tradicionalë vaj halli se ç´besë u zihet partive me mëditje. 


Një tjetër tendencë e këtyre ditëve ka qenë gojëdhana e ndarjes së posteve. Herë nga politikanë e herë nga folklori kemi mësuar se demokratët i duan për vete ministritë më të rëndësishme. Nëse ky pretendim është i vërtetë atëherë bëhen të paktën dy gabime thelbësore: së pari nuk është arritur të sqarohet se këtë herë nuk ka fituar P.D, por një koalicion prej 8 partish. Së dyti, në kushtet e kësaj fitoreje kaq të zorshme, në të mirë të demokratëve është që partitë e koalicionit të ndajnë ministritë më të rëndësishme. Kjo jo vetëm për ti mikluar, por edhe për të shpërndarë përgjegjësinë dhe për të rritur pjesmarrjen në qeverisje. 


E meqë jo çdo e keqe vjen për keq, mendoj se kjo situatë e re do të sjellë edhe një dhuratë të vyer për koalicionin që fitoi zgjedhjet: do të ndahet shapi nga sheqeri. Këtë rradhë mendoj se tek e djathta erdhi shansi të ndahet udhëheqësi nga politikani: i pari të hyjë në histori ndërsa i dyti në politikë. Është tjetër gjë të mbledhësh në shesh 100 mijë vetë apo të marshosh në krye të një tabori me njerëz dhe tjetër gjë të ulesh në një tryezë dhe pas orësh e orësh të tëra, vetëm përmes bisedimeve e marrëveshjeve të arrish të ndryshosh krejësisht jetën e mijra në mos miliona njerëzish. Këtu fillon e mbaron zanati i vërtetë i politikës dhe duket se këtë rradhë këtij zanati i erdhi koha.

Aleanca 

e të korruptuarve

Kur bashkë me një kolegun tim gazetar pyetëm një drejtues institucioni publik se ku e mbështeste veprimin korruptiv që po kryhej hapur në ditë me diell në institucionin që ai drejtonte, përgjigja e tij ishte e prerë dhe pa iu dridhur qerpiku fare : “A e dini se për të marrë një shkresë pa rëndësi në institucionet shtetërore sot duhen 2000 lekë?! Dhe për të qenë realist, dokumenti që jepej nga institucioni në fjalë kishte një “ vlerë “ dhe ia vlente të paguaje disa lekë në dorë. ( Kujt i ngelet merak mund t’i rrëfej dhe emrin e këtij drejtuesi ).


Shembulli i mësipërm nuk është rast i shkëputur, ai është refleksion i asaj që ndodh në piramidë dhe nuk ka se si të ndodhë ndryshe, kur qeveritarët tanë e kanë kthyer Shqipërinë në vendin më të korruptuar në botë dhe për  ta bërë më të besueshme këtë fakt (pasi  ne  shqiptarët u besojmë më shumë të huajve se sa vetes), do të doja t’u referoheshim raporteve të FMN , BB , BERZH , USAID , PNUD, etj . 


Nga 118 vende të ekzaminuara në kuadrin e luftës kundër korrupsionit, Shqipëria renditet në vendin e 118, duke lënë pas disa vende të Afrikës.


E gjitha kjo ka ardhur për shkak se në bazë  institucionet  drejtohen me shumicë nga njerëz të  korruptuar dhe klanet përreth tyre duke lënë jashtë dhjetëra njerëz me ideal, që sot digjen nën plasmasin e nxehtë në tregun e gabit, apo dhjetëra të tjerë që kanë marrë rrugët e kurbetit për t’u kthyer në argat të përhershëm të të huajve për shkak se në vendin e tyre  nuk gjejnë asnjë hapësirë për të kontribuar për famijlen dhe atdheun e tyre.


Për ta ilustruar këtë unë do t’u thosha pushtetarëve të sotëm të bëjnë një bilanc dhe të shikojnë se sa të punësuar kanë burrë e grua në administratën shtetërore dhe kjo jo për shkak të merito - profesionalizmit, por për shkak të merito – klanizmit, dhe merito – servilizmit. 


Një përzgjedhje e tillë domosdo do të çojë në shthurjen të institucioneve dhe në rritje të nivelit të korrupsionit duke e ngritur atë në sistem. Por krahas mënyrës së hapur, gjë që tregon se masa mbajtse e korrupsionit është çarë, sot ndeshim edhe mënyra të sofistikuara të këtij fenomeni. Sot nuk përdoren forma të tipit Alkapone, nuk vriten  njerëz, nuk thyhen kasaforta, tani korrupsioni është sofistikuar, nga që të korruptuarit janë bërë profesionistë dhe kanë krijuar një farë aleance midis tyre, gjë që mund të quhet edhe aleanca e të korruptuarve.


Këta farë njerëzish nuk kanë ideal, ata ndodhen në të djathtë dhe në të majtë, për këtë flet qartë qeverisja e 15 – vjetëve në Shqipëri  dhe aleanca shkon edhe më tej kur dëgjon fjalë të tilla, si “ më mbaj sot, të të mbaj nesër”. Ky fenomen flet qartas për aleancën e të korruptuarve që, pavarësisht se ku militojnë, partia e tyre e vërtetë është hajdutëria.


Është detyrë e njerëzve të ndershëm dhe patriotë që t’u  thonë ndalë këtyre fenomeneve dhe hajdutëve të kollarisur.


Shqipëria nuk mund të ngelet peng i politikanëve të mbrapshtë dhe antikombëtarë. 


Kur e pyetën kryeministrin Polak Leszek Miller se përse i largoj nga kabineti Ministrin e Privatizimit z. Wieslaw Kczmarek dhe këshilltarin për problemet ekonomike,  z . Jacek Pieckota (të cilët i krijuan për një paqartësi në modelin e privatizimit  që linte shteg  për korrupsion), ai u përgjigj : “Ata ishin kundër Polonisë,  jo kundër meje”.


Po në Shqipëri, çfarë ndodh kur 40 ditë para zgjedhjeve ministrat tanë privatizojnë pasuritë më të çmuara, si Armo, Telekom, Hotel Dajti me çmime qesharake, pa u futur në sferat korruptive të konçesioneve, si Drato , HEC – ve, etj? 


Përfundimisht është koha që njerëzit të zgjohen, intelektualët e ndershëm dhe patriotë t’u vënë fre fenomeneve të tilla nga çdo pushtet që të burojnë ato, majtas apo djathtas  sepse shqiptarët nuk e meritojnë një nëpërkëmbje të tillë ashtu si deri më sot.

Abedin Kaja
Dy turet e Nanos: i pari rozë, i dyti pa ngjyrë

Dy turet e qershor-korrikut të Nanos, njëri parazgjedhor dhe tjetri paszgjedhor, janë dy skaje të të njëjtit segment: i pari rozë, i dyti pa ngjyrë.

Turi i parë nisi me këmishat  rozë dhe kapelet rozë. Një rozë e ndezur kjo. Ky tur mbarti vetëbesimin në fitoren në zgjedhjet e 3 korrikut. Pati egërsinë e atij që ishte mësuar për tetë vjet me pushtet dhe që e kërkonte edhe për një mandat të tretë. E atij që e shihte të mirën e Shqipërisë vetëm te sundimi i tij  dhe të keqen e këtij vendi vetëm te PD dhe Sali Berisha. Prandaj, në çdo takim të këtij turi, thërriste: “Mos e lini Berishën të vijë në pushtet!”

Gjatë këtij turi foli shumë për ndershërinë e këtyre zgjedhjeve, për një votim të lirë, për rëndësinë që kishte për të përmbushja e standarteve se sa rezultati i tyre. 

Megjithëse, e kishte në prapapolitikën e tij, që edhe këto zgjedhje të minoheshin  qoftë nëpërmjet listave jo të rregullta, qoftë nëpërmjet çertifikatave që u deklaruan të vjedhura. Po harroi ai se këto lista u përgatitën nga pushteti  i tij, atij pushteti i takonte që të shmangte mungesat ose dublimet e emrave. Sa për problemin e çertifikatave as që duhej t’i zinte me gojë. Po të kishte çdo qytetar kartën e tij të identitetit, asnjë shkelje nuk mund të vërehej. Dhe për mungesën e këtyre kartave faji është i pushtetit të tij. Jemi i vetmi popull që nuk kemi një dokument identifikimi. Pse nuk u zgjidh brenda këtyre tetë vjetëve kjo pengesë? Sepse nuk i interesonte. Duke mos patur dokument identifikmi, ishte më e lehtë për të manovruar me listat, për ta patur gojën të hapur për t’i kundështuar rezutatet e zgjedhjeve. 

 Një nga shkaqet që i solli humbjen, ishte edhe besimi që kishte se fitoren e kishte në xhep. Prandaj edhe barrën e fushatës e mbajti vetë mbi shpinë. Kjo u duk edhe nga mitigjet përmbyllëse në Sheshin “Nënë Tereza” dhe në Sheshin “Skënderbej”. Ndërsa tek i pari u dëgjua vetëm ligjërata e tij, në të dytin e dëgjua fjala e të gjithë kryetarëve të partive të koalicionit të djathtë, të dejtuesve të tjerë të djathtë, si edhe të disa deputetëve. Pra, ishte në këtë shesh një përgjegjësi kolektive që edhe dha fitoren.    

Edhe pse u mundua me ’97 t’i mbulonte gabimet e qeverisjes së tij, populli e mësoi nga i vinte e keqja, ku e kishte burimin korrupsioni i kthyer në sistem, varfëria e tij e tejskajshme, shpërdorimi i pushtetit, prostitucioni, krimi i organizuar… Prandaj edhe më 3 korrik votën ia dha së djathtës dhe Sali Berishës.

Nano, pas zgjedhje, nuk ia thoshte goja të pranonte humbjen hapuir, por e shprehu atë përmes thënies së tij të përsëritur shpesh: “Për mua ka më tepër rëndësi përmbushja e standarteve se sa rezultati i zgjedhjeve”. A nuk ishte kjo fjalë një deklarim i humbjes? 

Dhe pas kësaj deklarate, u zhduk nga skena. Flitej se kishte shkuar diku jashtë, apo në plazhin e Durrësit. Në vend të tij rolin e mbrojtjes së humbjes e mori pësipër sekretar Gramoz Ruçi. Në qëndrimin e tij të ashpër ndaj gazetarëve dhe medias dhe nga fytyra e tij që s’kishte si ta ruante qetësinë, lexohej vetëm humbja.

Nano, pasi e përpunoi taktikën e re, nxiti deputetët humbës që të mohonin me çdo mjet rezultatin e tyre humbës.

Dhe Shqipëria ende rri pa qeveri, megjithëse dihet se kujt i takon fitorja.

Në këtë situatë ai nisi turin e tij të dytë nëpër Shqipëri. Këtë herë jo me kostumet festive ngjyrë rozë, por me kostumet pa ngjyra partiake. Edhe ky tur e ka një prapaskenë. Kërkon të shuajë zërat që kërkojnë dorëheqjen e tij.

Ky tur më kujton një bejte të bejtexhiut të vjetër baratas, të ndjerin Sulo.

Një herë Sulua pa një kalorës që mezi po mbahej mbi kalë. Se kali i tij i kuq na e paskësh patur një huq: kur donte, të rrëzonte. Kalorësi  mendjemadh nuk donte ta shihnin të tjerët të rrëzuar, prandaj u mundua të mbahej fort. Por kali ia gjeti anën, një të ngritur këmbët kas dhe ai fluturoi. Për fatin e tij të keq, i ngeci njëra këmbë në yzengji dhe kali nisi ta hiqte zvarrë. Suloja në pamundësi për ta ndihmuar, duke iu drejtuar vetes, iu drejtua edhe kalorësit:

“Mbahu, Sulo, mbahu,

Sa të vijë sabahu!”

Po kalorësi s’kishte si mbahej. Ai shkoi e vajti për dhjamë qeni.


Agim Mehqemeja

Dikur Berati e kishte një lumë…

Dikur Berati e kishte një lumë, Osumin, por që sot, për fatin e tij të keq, nuk e ka. 

Ma solli ndër mend këtë të vërtetë të hidhur kjo vapë e egër korriku. Kujtova me dhimbje ato vite të bukura, edhe pse në varfëri, kur lahesha në breg të Osumit, andej nga Zarizani.

Dikur ky lumë kishte një hapësirë të madhe me rërë, që populli e quante Kumsallë. Ajo për vite dhe shekuj kishte qenë e tillë. Kështu na vjen edhe nga grafikat e piktorëve të huaj. Kumsalla ishte një hapësirë me rërë të pastër, tek-tuk kishte disa marinëza, që kurrë nuk  u rritën dhe nuk u shtuan si sot, se priteshin nga njerëzit. Kumsalla ishte një fushë e madhe ku djemuria lozte futboll, ku në ditët e verës kalonte pranë lumit vapën.

Kjo hapësirë e pastër rëre shtrihej që nga Zarizani deri te Shkëmbi i Goricës.

Ujët e lumit i pandotur e bënte këtë plazh natyral mëse të frekuentuar. Edhe ujë të pijshëm merrnin për të shuar etjen po nga bregu i lumit duke hapur gropa në rërë, veç nga burimet që zbrisnin nga mali te rrapi pranë Urës së Goricës ose dhe përtej në Goricë, ku ujarët mbushnin ujë të ftohtë me bucela.

Po me vite ky mjedis u shkatërrua. Uji i lumit u ndot nga mbeturinat e uzinës së baterive dhe asaj të Poliçanit, nga mbeturinat e naftës që derdhet në të, nga plehrat e shumtë që e kanë mbuluar gjithë bregun e lumit. Edhe fauna e lumit është zhdukur. Sa herë bregu i tij  është mbushur me peshk të helmuar!

Ky lumë sot është bërë vatër infeksioni. Mjerë ata që gënjehen dhe venë të lahen!

Kumsalla është zhdukur. Ajo është kthyer një pyllishte dhe niveli i saj ka arritur kuota më të larta nga sipërfaqja e qytetit, duke u kthyer kështu një rrrezik për përmbytjen e qytetit. Dhe përmbytje kemi patur shumë!

Iku koha kur bregu i Osumit ishte një plazh shumë i frekuentuar. Me keqardhje e  themi, por gjendja e mëparshme e tij nuk ka për t’u kthyer kurrë.

Le të kënaqemi me kujtimin e së kaluarës dhe le të këndojmë me nostalgji këngën tonë të dikurshme:

Ky Berati vend i bukur,

Ky Berati, obobo,

Vend i bukur, moj nëno!

Bukurinë ia jep Osumi,

Ia jep Osumi, obobo,

Ia jep Osumi, moj nëno!
Po guxove të shkosh në shetitoren buzë lumit, të mbyt era e keqe. Ky lumë për ne ka vdekur, është bërë një rrezik për jetën tonë. Edhe në lulishten e bukur të qytetit nuk rrihet.

Dhe themi se qytetin tonë do ta bëjmë një qytet turistik! Përse do të vijnë turistët në qytetin tonë? Për të marrë erën e plehrave? Për të marrë ndonjë sëmundje infektive? Edhe nëse vijnë, le t’i drejtomë për në Kala nga rruga e re në hyrje të qytetit, duke iu shmangur kësaj pjese të ndotur.

 Vapa na mbyti. Le të kënaqemi duke u freskuar në shtëpi me ujë çezme, se sa për të vajtur nga lumi as që na shkon ndër mend. 

Vallë do të vijë një ditë që t’ia kthejmë lumin Beratit?…

Agim Mehqemeja

Bie në pranga “Dëshmitari i Jehovait”

Tenton të përdhunojë vajzën në shtëpinë e sajë por kanë ndërhyrë komshinjtë që e kanë shpëtuar. Një dëshmitar i sektit fetar “Jehovai” ka hyrë në shtëpine e familjes Dine në lagjen “5 Shtatori” në Skrapar dhe ka tentuar që të përdhunojë vajzën 17 vjeçare të shtëpisë Enerjeta Dine, e cila si zakonisht rrinte në shtëpi pasi familjarët e saj largoheshin për në punë.

Bledar Iljasllari, 24 vjeç, banor po në lagjen “5 Shtatori” në Çorovodë anëtar  i sektit fetar “Dëshmitarët e Jehovait” pasi ka shkuar disa herë afër shtëpisë së viktimës  për të shpërndarë libra të fesë dhe për të bërë propagandë fetare, ka pikasur se vajza e familjes Dine rrinte vetëm në shtëpi. Pasi ka shkuar rreth orës 8 në mëngjes dhe pasi ka hyrë brënda në shtëpinë e saj ka ushtruar forcë dhe e ka zhveshur vajzën për të kryer marrëdhënie seksuale me dhunë.


Në një çast vajza ka shpëtuar dhe ka mundur që t’u kërkojë ndihmë komshijëve. Përdhunuesi është larguar e më pas ka vendosur që të shkonte në Greqi. Rreth darkës

familjarët  kanë shkuar  që të bënin denoncim në polici e cila është vënë në kërkim të Iljasllarit dhe rreth orës 4 të mëngjesit e ka arrestuar në një familje të miqëve të tij në fshatin Osojë të Skraparit. 


Pasi policia e ka marrë në pyetje I akuzuari e ka pranuar se ka tentuar që ta përdhunonte 17 vjeçaren në shtëpinë e saj.

Denoncimi

Shefi i komisariatit të Skraparit komisar Artan Hoxha ka treguar në një prononcim për median se denoncimi nga ana e familjarëve të vajzës në polici është bërë me vonesë rreth orës 19 në darkë ndërsa ngjarja kishte ndodhur rreth orës 8 në mëngjes. Prindërit e vajzës pasi janë kthyer nga puna kanë mësuar ngjarjen ndërsa nuk e kanë njohur as ata dhe as komshinjtë djalin që kishte hyrë në shtëpi. Edhe vajza nuk ka ditur identitetet e tij e kjo sipas komisarit ka qënë një fillim i vështirë për punën e policisë e cila u vu me vonesë në ndjekje të autorit, i cili ishte larguar nga Çorovoda. 


Duke aktivizuar agjentët e policisë me në krye shefin e krimeve mjaft të sukseshshëm oficerin Arben Jaupi identiteti i të denoncuarit është përcaktuar nga fëmijët dhe gratë të cilët e kishin parë se ishte një person që shpërndante libra dhe bënte propagandë për “Dëshmitarët e Jehovait”. 


Pas kësaj identifikuam shtëpinë e prindërve të tij që ishin të ardhur në Çorovodë e ata na informuan se djali i tyre kishte kohë që jetonte më vete  nënjë shtëpi tjetër që e kishte marrë vetë në përdorim. Komisar Hoxha ka treguar se pas kontrollit që është bërë në shtëpinë e Bledar Iljasllarit janë gjetur përveç revistave të sektit të Jehovait edhe perzervativë e materiale të tjera.

Më pas policia me ndihmën e të afërmëve të tij është vënë në ndjekje dhe rreth orës 02 të natës është siguruar se ai kishte mbërritur në fshatin Osojë në shtëpinë e krushkut të tij Myrto Caka ku kishte dashur që të pushonte dhe mandej të udhëtonte drejt Greqisë. Pasi policia ka rrethuar shtëpinë ku kishte bujtur përdhunuesi në orën 04 të mëngjesit kur ai ka dashur që të largohej e ka arrestuar.

24 vjeçari pranon akuzën

Pasi është arrestuar nga policia, 24 vjeçari Bledar Iljasllari ka pranuar akuzën dhe ka treguar të gjitha detajet e ngjarjes për të cilën akuzohej. 

Sipas policisë gjithshka është dokumetuar dhe përputhet me ato që kanë treguar e dëmtuara dhe dëshmitarët e tjerë, të cilët kanë shkuar në vendin e ngjajes pasi vajza ka kërkuar ndihmë. Iljasllari ka pranuar që ishte në sektin e dëshmitarëve të jehovajit dhe për këtë kishte kohë që punonte por që sipas tij kohët e fundit drejtuesit e rinj njëri nga Elbasani dhe njëri nga Korça që kanë shkuar në Skrapar pasi kanë zëvëndësuar atë që është transferuar në Përmet së bashku me gruan e tij, shpërndanin për ta më pak lekë, nga 20 deri në 30 mijë lekë të vjetra në muaj, sepse sipas tij më shumë lekë jepnin për femrat që sipas tyre kishin më tepër rezultate në punën tonë.

Burimet nga policia kanë bërë të ditur se ndër materialet e sekuestruara gjatë kontrollit në banesën e tij ku jetonte i vetëm janë gjetur libra e revista të sektit të Jehovait si dhe së bashku me to edhe perzervativë. 24 vjeçari nuk ka bërë asnjë tentativë për të mohuar gjithshka që i është kërkuar për ta pranuar apo për ta pohuar në lidhje me ato që ka bërë dhe është pyetur nga policia. Po dje 24 vjeçari është transportuar në mjediset e paraburgimit në komisariatin e Beratit kur pritet edhe të marrë masën e vlerësimit të arrestit nga gjykata sepse arrestimi i tij është bërë në flagrancë. Abedin Kaja

K r o n i k a

Vidhet dyqani i tregëtimit të pesticideve. Është i njëjti stil vjedhjeje si te dyqanet e tjerë me sharim zgare të dritareve. Burime të komisariatit të policisë Berat pohuan se gjatë natës së një dite më parë është vjedhur e thyer dyqani i tregtimit të pesticideve me pronar Mikail Kusta. Vjedhësit të cilët mendohet se janë më shumë se një, megjithëse kanë hapur disa herë dyqane në po atë lagje dhe në atë rrugë dhe që radha u ka takuar më shumë se një herë secilit tregtar këtë herë kanë sajdisur dyqanin e pesticideve veprimtaria e të cilit kishte filluar tre muaj më parë. Si gjithmon janë shprehur tregtarët e tjerë fqinj me Kustën, policia ka mbërritur në vendngjarje dhe pasi ka kryer veprimet e para ka shtuar dhe një dosje sepse asnjë autor nuk është zbuluar. Ata kanë vazhduar më tej duke thënë se kemi blinduar dyqanet me hekura tashmë pasi vjedhësit jo që nuk po zbulohen por edhe po vazhdojnë të vjedhin pa ndalesë.

***


Ura shekullore e Velabishtit në mëshirë të fatit edhe pse është shpallur prej vitesh Monument Kulture. E ndërtuar para 300 vjetësh për kalimin e këmbësorëve dhe karrocave tashmë është e destinuar të përballojë kalimin e mjeteve motorike të rënda deri në 42 ton. Banorët apelojnë po shkatërohet i vetmi monument kulture i zonës, pushtetarët heshtin!


Ura shekullore e Velabishtit ndodhet në pjesën perëndimore të qytetit të Beratit dhe është pjesë e aksit rrugor Berat –Mallakastër nëpërmjet qafës së Sinjës. Kjo urë është ndërtuar mbi lumin e Velabishtit, degë e lumit Osum dhe lidh një komunitet prej 17 mijë banorësh që banojnë në këtë zonë me qytetin. E ndërtuar me material guri të gdhendur dhe harqe është simotra e Urës së Goricës por më e vogël . Sipas të dhënave ndërtimi i kësaj ure daton në vitet 1720 pak kohë pas ndërtimit të urës së Goricës .Ura ka disa harqe dhe është e gjatë 22 metra gjërësia e saj është 4 metra dhe e shtruar në pjesën e sipërme me kalldrëm. Kjo urë tashmë në vend që të ruhej dhe mirëmbahej si një vepër arti e 30 vjetëve më parë po shkon nga dita në ditë drejt një shkatërimi total. Kalldrëm i prishur, parmakë të thyer dhe çarje muresh të saj tashmë flasin se ditët e jetës së saj po mbarojnë edhe pse ndodhet që nga vitet 70 nën mbrojtjen e degës së Monumenteve të kulturës. Kryeplaku i fshatit Astrit Tabaku tregon mbrojtur këtë monument tashmë ka harruar edhe ministria e Kulturës, e cila e ka si pronën e saj dhe një nga fondet që përdoret vetëm në foto pasi në të vërtetë ajo po shkon drejt shkatërimit total.

Ndërsa burime nga drejtoria e monumenteve të kulturës Berat pohojnë se ura është monument kulture por për munges së një ure tjetër ku të kalojnë mjetet e kësaj zone është i pamundur ndërprerja e qrkullimit mbi të. Ndërkohë përsa i përket fondeve për ta mirëmbajtur janë drejtuar kërkesa dhe hartuar disa shkresa ministrisë për aprovim fondesh por fondet e pakta kanë bërë që ndaj saj mos të kryhet asnjë punim në vitet e fundit 

Abedin Kaja

Çuditë e pasfushatës, çudi që të çudisin

Çdo Fatosi majë ballkonit?!

Një muaj të tërë, muret, ballkonet, vitrinat e shtyllat u mbushën me portrete të disa qytetarëve, vendalinj dhe të ardhur. Këta burra e gra të dalë në profil, apo përballë, ku nuk u vendosën nga tifozët e tyre. Një garë e çuditshme ishte dhe ajo se kush e ngjiste më lart të adhuruarin e tij. Këtu kishte çudi: sa më pak simpati dhe mundësi kishte portreti për t’u zgjedhur, aq më lart e ngjisnin.


Se kush është në krye, nuk ka nevojë që ta shkruaj. Mos përtoni dilni dhe ngrini kokën lart e shikoni shtyllat. E veçanta e këssaj pune është është një gjë tjetër, krahas burrave e grave që donin të bëheshin baballarë e mëmallarë të beratasve, është dhe basyreti i një burri me pulovër krahëve që nuk ka lënë ballkon pa zënë. Ky burri me mjekër, këto ditë kur vendi po “digjet”, ai me zonjën kanë shkuar të krihen në Stamboll. Mirë ata burra e gra ishin në garë midis tyre, por ky gojë shthururi çdo majë ballkoneve? Apo rri aty që ta kujtojmë se një herë na ishte një burrë me lente, që sa qe në krye të vendit mendoi vetëm për vete dhe asnjëherë për ata që e zgjodhën. Dhe kështu nuk është keq. Le të rrijë aty, që të mos ia harrojmë surratin që as atë e as ata që i vinë pas, të mos i zgjedhim kur t’u vijë radha përsëri.

Që Berati të mos jetë çiflik i hajdutëve

Dihet se në sistemin e ekonomisë së tregut, në fshat është e lejuar dhe dhënia e tokës me qira. Një pronar tokash, që nuk i punon dot vetë të tëra, i jep me qira, qoftë me lekë të thata, qoftë me këmbim dhe dorëzim pronarit të tokës që një pjesë të prodhimeve bujqësore, siç quhet, shpërblim në natyrë, ashtu siç bëhej përpara luftës së 44-trës që bujku i jepte beut ose agait (që ishin pronarët e tokës), të cilët në një stinë i merrnin 1/10 ose 1/4. Këto quheshin të tretat ose të dhjetat. Bashkimi i këtyre sipërfaqeve që jepeshin me qira, kur ishin në një fshat, quheshin çifliqe të filanit ose të fistëkut, atij që i kishte në pronësi. Pronarët e çifliqeve nuk punonin. Ata jetonin dhe pasuroheshin me punën e të tjerëve. Me që në vendin tonë u krijuan kushte dhe për formimin e çifliqeve të rinjë dhe për t’u formuar klasa e çifligarëve, që është mëse e ligjshme, na është formuar dhe një klasë tjetër pasunarësh të tjerë që shkojnë e vjelin të ardhurat që për fat të keq, përfundojnë në arkat  e atyre që i vjelin këto taksa. Megjithë se nuk ka qenë asnjë herë  sekret që këto para nuk shkonin në arkën e duhur, çudia është se kurajoja vinte nga se dhe atje lart nga këto “të treta” apo të “dhjeta” të “çifliqeve” të zyrtarëve e qeveritarëve, një pjesë e mirë shkonte në xhepat e bosëve në Tiranë, por dhe qehajallarët nuk ngelnin pa gjë. Çudia është këtu: tani , kur “karroca”e  Nanos mori tatëpjetën, disa qehajallarë vijnë dhe na tregojnë gjëra që ne nuk “i paskemi ditur”. Një nëpunës i “ndershëm” që dhe vetë ka bërë lekë me thasë duke vjedhur “të tretën e të dhjetën e tij”, vjen e thotë me një “mal urrejtje” se sa poshtërsira që janë bërë në 8 vjet. Ai thotë (po ia fus kot emrat e fshatrave), psh: ka në Duhanas 6 dyqane. Vetëm lekët e njërit derdhen në arkën e shtetit. Pesë dyqanet e tjera kanë xhep tjetër ku futen. Ose, në Goricë janë 7 dyqane, pesë hynë në xhepat e ustallarëve, vetëm dy venë në arkën e shtetit. Ose në Kutalli janë x dyqane, nga këta x minus 4 shkojnë në arkën e shtetit, të tjerat i marrin qehajallarët që janë bërë me benza e tojota. Dhe në qytet, nuk janë të paktë subjektet që nuk paguajnë , ose paguajnë sikur të jenë kioska. E ç’nuk tha ky inspektor për shokët e tij, ndërsa vetë donte të dilte i larë. Kur e pyeti se me çfarë lekësh e bleu veturën, kur 10 milionë nuk i mbledh dot lehtë, nuk dinte ç’të thoshte. Po kështu kanë filluar të akuzojnë drejtuesit e tyre dhe ata që nuk linin rast pa  marrë nga 5000 lekë për të lidhur dritat, apo për të ulur shumën e aforfesë. të tërë këta të “ndershëm” tani hiqen si viktima të sistemit të korruptuar që populli me votën e tij demokratike e nxori në pension. Këta të “penduar” këta “viktima” janë më të rrezikshëm sesa militantët që mbushën radhët e karriget e zyrave të vëllezërve e kushurinjve të tyre. Spastrimi i administratës nga hajdutët nuk është luftë klase, është luftë për të përmbushur një nga kushtet që ka vënë BE. Luftë kundër korrupsionit dhe korrupsioni fillon që aty te fatura e dritave dhe ujit, apo gjoba e taksa që duhet paguar.

Telashet e bashkisë


Tani që mbaroi fushata zgjedhore, megjithëse bashkia duhet të rrinte jashtë saj, sepse është e të gjithëve dhe e çdo ngjyre politike që kanë qytetarët, duhet t’i përvishet punës me të gjitha fuqitë, e me gjithë seriozitetin e saj. Këto ditë për fat të keq shumë nëpunës nuk ishin në vendet e punës, po kështu mungonin dhe disa titullarë. Mosangazhimi në punë nuk sjell asgjë të mirë përpos se anarki dhe tension. Doktor Berisha, kryeministri i ri i vendit, jo një herë tha se nëpunësit e ndershëm dhe ata që janë specialistë dhe të përkushtuar,  nuk kanë përse të kenë frikë. Nëpunësit tanë, një gjë duhet ta kenë kuptuar te ky njeri, se ai nuk di as të gënjejë, e as të shtiret Berisha nuk është si Nanua, që ndërsa duhet të jetë këtu për të qarë dhe hallet e deputetëve dhe të partisë që humbën në zgjedhje, shalon karterin dhe e mban frymën në Stamboll. Ai kot nuk shkoi. Një hall e kishte dhe halli dihet, është telekomi. Po me vonesën që po bën për të dorëzuar pushtetin, po i sjell ekonomisë së vendit, sipas specialistëve, jo pak, por vetëm nga turizmi 500 milionë dollarë. Nejse, të kthehemi te hallet e bashkisë. E para t’u shtrëngojë rripat taksambledhësve që të dorëzojnë tërë taksat vendore në arkën e bashkisë, në mënyrë që pisllëqet që shkaktoi fusahta elektorale, të zhduken. Të bëhet në radhë të parë heqja e deputetëve nga muret dhe nga shtyllat. Jemi në stinën e verës dhe me siguri që në Berat do të vijnë turistë, të mos shohin majë shtyllave, mureve, ballkoneve burra e gra të bëra çeftere-çeftere nga era apo nga çiliminjtë. E dyta, të lyhen fasadat e pallateve dhe të institucioneve. E treta, të përfundojnë punët e nisura. Të mos abuzohet e të thuhet se nuk ka fonde, se nuk na jep qeveria demokratike fonde, se qeveria tjetër na i dha po na i hoqi kjo e sotmja. Zotërinj, kur jepet një fond për një punë është dhënë në bazë të një preventivi. Dihet sa kushton pa është dhënë. Kështu që duhet të përfundojnë lulishtet e nisura dhe të inaguruara pa lule? Të përfundojnë rrugët e filluara si dhe kanalizimet. Mos harroni, 2006 është në prag. Kemi zgjedhje përsëri. Do të bëhet bilanci dhe populli do t’u japë notën. Nëse doni notë kaluese, punoni e mos u shfryni si tollombace. Deputetët kanë punët e tyre, ju keni punën tuaj.

Kur vendos fshati për qytetin

Pa dashur të ofendojë aspak njerëzit e mençur që kanë dalë nga fshati, një gjë duhet pranuar se Beratin e mban peng fshati në zgjedhjet e përgjithshme. Nuk shpjegohet ndryshe që në këto zgjedhje dhe aty ku nuk pati fituar PD-ja dhe në ditët më të mira të sajat, fiton tani dhe fiton me të drejtë. Për vetë faktin se qytetarët janë më të shkolluar, e kuptuan se ku qëndronte e keqja e këtij tranzicioni të zgjatur. Ndërsa fshatarët  që lanë një pjesë të familjes në fshat për të punuar atë çikë tokë që e kanë marrë nga PD-ja, por që nuk paguajnë as pas 15 vjetëve taksë, paçka se e lënë djerr, pasi kanë zbritur në qytet, kanë blerë apo bërë shtëpi dhe kënaqen me pak. Le të jem unë mirë, thonë ata. Një makinë kam. Një shtëpi e kam, çuni më sjell lekë, punë nuk dua se ushqehem me pak gjë, por që është më mirë se sa në kohën e Enverit kur e mbanin shpirtin gjallë me ujë e sheqer. E, pra, këta që nuk dinë shkrim e këndim, që duan të futen nga tre e katër nëpër dhomat e fshehta, e njëri prej tyre, që ka marrë një copë letër me dy numra që të votohet te numrat x dhe y, të marrin më qafë një doktor, inxhinier, profesor, apo akademik, sepse vota është e barabartë, një për analfabetin, një për akademikun, kështu të paktën numërohet, kur Anglia e numëron ndryshe. Po ne deri kur do të jemi peng i mbrapambetjes dhe injorancës së fshatit. Këtë e tregoi Tirana, Durrësi, Shkodra, Vlora, Gjirokastra, por edhe Berati, ku në zonën qytetare fitoi kandidati demokrat, ndërsa në ato fshatare fituan kandidatët e qeverisë që, më së shumti, i blen se i fituan votat. Madje një deputet po quhet me qesëndi “deputet rrecka”, sepse u blenë votuesit me lekët e rreckave të shitura. Shpresojmë që mbase do të ndryshojë dhe formula e zgjedhjeve që të jetë thjesht proporcionale, që të mos pjellë më dushqe e këpurdha, të ndryshojë dhe ligji për vlerësimin e votës, apo të specifikohen se kush duhet të votojë e kush jo. Për mendimin tonë kush nuk di shkrim e këndim, të mos votojë.

Zotërinj këshilltarë, në Berat ka edhe një klub shumësportësh

Javën që u mbyll pati një interesim të madh për klubin e futbollit. Ishalla nuk ka qenë ndonjë tollumbace zgjedhore, se dihet formula e njohur: “hodha lumin, shava kalin”. Kush nuk u prononcua për klubin e futbollit, sa majtas, sa djathtas. Shqetësimi është i përligjur dhe do zgjidhje. Qeveria që po na lë shëndenë, vetëm pas 8 vjetësh u kujtua dhe mori mundimin të nxirrte një ligj për sportin.


Dhe këshilltarët tanë si sportdashës që janë, siç duket, kanë vendosur ta vënë mirë ujin në zjarr. Neve na vjen mirë që mbase këtë vit do të shikojmë  “Tomorin” krahas më të mirëve të Shqipërisë.


Zotërinjtë e këshillit bashkiak bëjnë shumë mirë që interesohen për ekipin dhe klubin e futbollit, por dhe për stadiumin, ta bëjnë për të qenë e jo të duket sikur e kanë goditur talebanët me kundratanke. Në Berat ka edhe një klub tjetër sporti. Sportistët e këtij klubi të shumësporteve, i kanë rezultatet njëmijë herë më të larta se sa ata të klubit vëlla, por “mama” bashkia dhe “babi” shteti, i japin ose thelën më të vogël, e kjo është më e mira, por shpesh e lënë pa gjë fare. Ju zotërinj të këshillit bashkiak dhe ju zotërinj të ekzekutivit, shkoni një herë dhe takoni ata sportistë të mundjes, pingpongut, të gjimnastëve, të qitjes, të boksit, të shahut, të tajvandusë, shikoni fotot e tyre në shtete të ndryshme ku janë ndeshur, shikoni diplomat  e medaljet që kanë marrë, por për fat të keq që nuk i di njeri. Shikoni se ku stërviten. Me siguri që po të ishin në ndonjë shtet të kontinentit që po rrekemi të hymë sot e 15 vjet, drejtuesit e ekipeve do të paditeshin në gjyq, për rrezikshmëri jete që u bëjnë fëmijëve gjatë procesit të stërvitjes. Shkoni një ditë dhe shikoni ku e si stërviten. Me makina jeni të tërë, bëjeni mbledhjen e këshillit bashkiak në terren. Shikoni stadiumin, shikoni palestrat e klubit shumësportësh dhe pastaj dilni dhe pushtoni ekranet, se po bëni namin për sportin. Një pyetje  kam për ju, zotërinj: Gjatë një viti, nga 2004-2005, sa para keni dhënë për futbollin e sa për shumësportet? Mos harroni se në Berat nuk luhet vetëm futboll, por janë dhe sporte të tjera, që, po të ishin përkrahur nga ju, do të kishte veprimtari çdo javë dhe do të ishin larguar nga gota, nga duhani, nga pluhuri i bardhë dhe prostitucioni e krimi me qindra fëmijë e të rinj. E di që për shtetarët dhe për ju jam bërë i mërzitshëm, ç’është ky plak zevzek, thoni, si nuk u lodh së ngrituri këto gjëra që ne i dimë, por që... (nuk doni t’i bëni). Para dhe ka, dhe mund të gjenden. Një gjë keni në favor, jeni me fat. Po të isha trainer i ekipeve, të boksit dhe të isha në strukturat drejtuese të sportit, që me siguri  u hoqa nga ato strukturat pikërisht që të mos ju nxirrja telashe, do të flisnim ndryshe bashkë e në tjetër vend. Një gjë mos harroni, sa të më punoi dora dhe mendja nuk do të rresht  së ngritur zërin për sportin e sportistët.

Bujar Orizaj, ish-boksier e trajner, mjeshtër i Merituar Sporti

E pashë Beratin
Të erdha sot

Me ndjenjën e emnakut,

Duke të adhuruar

Kërceva për ta gjetur buzmin

Në Osum.

U ula këmbëkryq

Në sheshin e Kalasë,

Kalanë e pushtova unë

Vëllezërit më kot

U përlanë.

Vasha mbeti  e Beratit

Përgjithmonë,

Të sakatosur edhe sot

Tomori e Shpiragu nga larg

Sodojnë.

Ja Myzeqeja, ja Skrapari,

Fusha, male,

Mangalemi e Gorica,

Si në valle

Faqebardhat  beratare.

Margarita e Kristaqi

Në altar,

Me Babë Dudën,

Me Astritin

kuvëndojnë.

U ngrita me ofshamë,

Iu afrova Onufrit pranë

Në muze,

Sa i bukur Mëmëdheu

Ngjyra-ngjyr si ylberi!

Si e lamë

Me Skënderbenë,

Ah, sa rëndë

E kishim ne

thikën në placë!

Komandant Zylyftari

Vigjilent po thërret:

“Hej, jam këtu

Ligj e rend

Në këtë vend!”

Hedhim ngjyra në histori,

Vigjilojmë për ardhmëri,

Plagë e lot

Qyteti i Bardhë

Me liri.

Ditë të zeza

Faqe e bardhë

Janë dëshmorët rrëke e nuk ndalon

Gjaku ynë arbëror.

Mëmëdhenë nga këtu e pashë

Në lashtësi kur rënkonte, 

historinë si e përshkonte,

Se si ndrit kjo dritësi

Me stoli!

Berat Luzha, deputet i Kuvendit të Kosovës

Nga veprimtaritë e galerisë së arteve “Eduard Lir”
Mbresa nga eskpozita e piktorit të shquar elbasanas Xhemal Lufta

Në vazhdën e veprimtarive të larmishme, këtë herë galeria e arteve kishte mysafir piktorin e shquar nga qyteti  i bukur dhe me tradita kulturore të Elbasanit, zotin Xhemal Lufta. Në të dyja sallat, ku ishin ekspozuar 82 punime të këtij piktori, por dhe mësuesi të shquar, poeti e aktori të lindur, vizitori jo vetëm që i shikonte me endje pikturat e shumta të krijuara me teknika  të ndryshme, të gjitha brenda artit klasik real. Ngjyrat e qeta e të ëmbla të ujërave të liqeneve, jo vetëm të Belshit të bukur, por dhe të Pogradecit, të Ulzës e të Butrintit, të shkrira me ngjyrat herë të përflakura të qiejve të këtyre qyteteve, thyheshin dhe krijonin një tablo sugjestionuese me ngjyrat e verdha të grunoreve, ose të gjelbrën e të lashtave. Në këtë ekspozitë, mbizotëronte peizazhi elba-sanas. Në ato tablo ndihej shushurima e Shkumbinit dhe e erës së Krastës apo të Polisit, të Bërzeshtës apo të ullishtes që i rri si kurorë e gjelbër Elbasanit mbi kokë. Krahas tablove me peizazhe, një vend të mirë zinin “natyrat e qeta”, si “Pjata me shegë”, ku kokrrat e shegës dukeshin si xhevahirë të kuq e të shndritshëm, ose “Mollë”, ku nga tabloja dukej sikur ndieje aromën e starkingave të kuqe. Njëra më e bukur se tjetra qenë natyrat e qeta: “Peshqit e Shkumbinit”, “Fiqtë e zezë”, “Vazo me lule” e plot të tjera. Mbresëlënës ishin portreti i “Vajzës duke fjetur”, “Vajza e vogël e piktorit”, “Ushtarakja”, por, mbi të gjitha ngjallte mbresa të pashlyeshme portreti i “Nënës”, që është nëna e piktorit, që mua më ngjalli të tëra nënat, ose “momat”, siç u thotë Elbasani, më ngjalli dhe pashë dhe nënën time. Po kaq i bukur ishte dhe portreti i “Gjyshes”. Si një piktor realist e klasik e tregojnë “Autoportretet” e tija, ku e ka zbërthyer aq mirë psikologjinë e vet, sa që dhe një që nuk e ka njohur, krijon përshtypjen se ke të bësh me një natyrë sa të ndjeshme, po aq dhe vullnetfort e me moral të lartë, por që nuk i mungon as humori, i cili buron nga qeshja e fshehtë e syve dhe e gojës. Mbresa të lënë  dhe grafikat e punuara, me shumë dashuri e vërtetësi, siç ishin : “Porta e Kalasë”, “Rrapi e bezistanit”, apo “Rruga e Maxharisë”. Kur shikon ujërat e liqejve e të deteve, të kujtohet, “poeti i detit”, piktori rus: Ajvazovski. Kur shikon pemët e natyrat e qeta, të duket se ke përpara ndonjë pikturë të “poetit të pyllit”, Shishkin dhe të madhin Rrjepin të natyrës së qetë.


I lashë për në fund pikturat që janë bërë në rrugët e rrugicat e lagjes ku jam lindur e rritur, ato të  Kalasë. Çdo rrugë e rrugicë ka një histori të veçantë. E bukur dhe me domethënie është tabloja ku duket shtëpia e mësuesit tonë të fiskulturës, që ishte  fare pranë shkollës ku mësonim unë dhe Xhemal Lufta, Albert Xhajanka, ose Berti siç e thërrisnin tifozët e futbollit.


Në pikturat e piktorit të shquar elbasanas ndieje meloditë e ustait e këngës popullore elbasanase Isuf Myzyri, ndieje poezinë e Musa Vyshkës e Milianov Kallupit, historitë e Ali Abdihoxhës e dramat e Et’hem Haxhiademit, duket  ngrohtësia e penelit e Bukurosh Sejdinit e Vasi Tolës ( të dy piktorë të shquar dhe mësues të vizatimit të piktorit Xhemal Lufta), dukej dhe teknika dhe vërtetësia e Andrea Kushit dhe delikatesa e finesa e Zef Kolombit. Me ato piktura që ekspozoi piktori Xhemal Lufta nuk solli vetëm Elbasanin, por pamje e mbresa nga Vlora, Saranda, Bjeshkët e Alpeve dhe nga Mokra e Librazhdi. Kur shikon pikturat e Xhemal Luftës, që i ka rënë kryq e tërthor jo vetëm fshatrave të Elbasanit, por ka shkelur gati gjithë Shqipërinë, të duket sikur ke pranë Kristoforidhin që mblidhte fjalë të rralla për fjalorin  shqip. Ndërsa piktori Xhemal Lufta, i lindur pranë lagjes së Kristoforidhit dhe mësuar në shkollën ngjitur me shtëpinë e tij, duket sikur mbledh copa peizazhesh të bukura anekënd vendit.


Kjo ekspozitë, është hapur në shumë qytete të vendit, kudo ka gjetur miq e dashamirë. Dhe në qytetin tonë iu bë një pritje e ngrohtë dhe nga vizitorët një vlerësim maksimal, vetëm se mungoi një gjë, duhej që ata që merren me artet në bashki, të kishin bërë një punë paraprake me biznesmenë a pronarë hotelesh e restorantesh e pse jo dhe me drejtues të institucioneve të ndryshëm që veprojnë në rangje drejtorish, si ajo e policisë tatimore, ajo e kontrollit të lartë të shtetit, ajo e shëndetësisë, apo ajo e spitalit, t’u bëhej ftesë këtyre drejtorëve që jo vetëm të fisnikërojnë ndjenjat, por të pëlqenin dhe të blinin nga një pikturë, me të cilën të zbukuronin mjediset e tyre të zyrave e të mos mendojnë vetëm për banketet ku hahet e pihet. Ushqimin më të madh sot e do shpirti, duhet të vlerësojmë artin si në Evropë. Duam apo nuk duam të vemi në Evropë? E pra, në Evropë nuk shkohet vetëm duke pirë raki e duke ngrënë meze andej nga fiqtë apo në Bogovë e në Çezmën e Thatë. Duke blerë nga një vepër të piktorit të shquar elbasanas, që sot ka dy dhëndurrë, djem nga dy familje të nderuara beratase, do ta kishim ndihmuar këtë piktor që është plot gjallëri e vitalitet, por që me 100 000 lekë të vjetra nuk blen dot as bojëra, as kanavace, as penela, pa le për të ngrënë. Po ta kishim bërë këtë, si finale të mikpritjes së ngrohtë që iu bë, mbyllja e këtij shkrimi me vargjet e ustait tjetër të këngës popullore beratase Shyqyri bej Fugës, do t’i drejtohesha shokut e mikut tim Xhemal Luftës: eja në Berat, se e thotë dhe kënga e vjetër: 


“...Duke pasur Beratin, 


ç’e do Elbasanin.”


Dhe një herë urime dhe falënderime zoti Xhemal, që i afrove më afër këto dy qytete që janë me tradita të vjetra në art, arsim dhe kulturë. Qytetarët beratas të urojnë jetë e fuqi, e krijimtari të mëtejshme. Beratasit të presin që të vish si mik në ditët e pikturës beratase. Ti do t’i gjesh të hapura jo vetëm dyert e galerisë, por dhe të çdo shtëpie beratase. 

Bujar Orizaj

Bashkëpunim i frytshëm

Shoqata italiane ARCI Milano është e pranishme me projektet e veta në zonën e Beratit që prej vitit 1998. Fillimisht puna nisi me diagnostikimin e situatës, përcaktimin e sektorëve për ndërhyrje dhe më pas u kalua në hartimin e projekteve, fillimisht emergjente e me pas në ato të zhvillimit. Kjo shoqatë ka në qendër të punës së vet artin, kulturën e zhvillimin, gjë që shprehet në vetë emrin e saj.


Për këtë qëllim ARCI Milano shfrytëzoi praninë e Qendrës së Gruas Berat si partnere për projektin e vet për katalogimin e veprave të artit në muzeun “Onufri”, projekt i cili u realizua me sukses. Në vazhdim ARCI Milano financoi punimet për restaurimin e ndërtesës së këtij muzeu për ato pjesë që partneri shqiptar IMK vendosi të bëjë preventivin. Edhe ky projekt u realizua plotësisht. Nga ky investim u përftua një restaurim i cili rivleresoi muzeun “Onufri” duke krijuar kushte të mira të ekspozimit dhe mënjanimin e problemeve qe shqetësonin  muzeun në fjalë.


Së bashku me financimin e punimeve ndertimore, u realizua në dy faza edhe financimi i restaurimit të 52 ikonave ne nivelin e nxjerrjes nga emergjenca.


Të gjitha këto operacione janë kryer në sintoni me projekte e prevetiva të hartuara në përputhje me legjislacionin shqiptar e atë italian mbi trashëgimine kulturore.


Për vitin 2005 është në vazhdim puna per restaurimin e Kishës së Shën Kollit ne Kala si edhe do të restaurohen disa ikona të fondit te IMK, dega Berat, sipas miratimit të bërë nga Këshilli Kombëtar i Restaurimeve Tiranë. Puna ka filluar dhe vazhdohet me ritme të kënaqshme, duke u përqenduar fort në cilësinë e tyre dhe profesionalizmin që kërkojnë standartet e këtyre punimeve. Do të ndërhyet për forcimin e mureve me injektime, heqjen e portaleve të vendosura në një periudhë kur mendohej se këto portale siguronin strukturën, por që tani janë kthyer në faktor që ndikon negativisht si dhe nderhyrje të tjera, të cilat sigurojnë ndërtesën e kishës në përputhje me kriteret e sotme të restaurimeve.


Së bashku me këto punime është parashikuar edhe organizimi i një kursi veror me restauratorë beratas, të cilët në bashkëpunim me institucionet e specializuara do të trajtojnë tema e praktika, të cilat kanë të bëjnë me qëllimet në fjalë.


Per vitin 2006 ARCI Milano u ka prezantuar donatorëve një projekt që do të ndihmojë në restaurimin e akropolit dhe cisternës së ujit në Kala, me qëllimin e vetëm që ta kthejë këtë mjedis në polifunksional, duke shtuar edhe se Universiteti Politeknik i Milanos do të organizojë në verën e ardhshme një shkollë verore në lidhje me restaurimet, duke realizuar edhe shkembime profesionale me MKRS e IMK.
Agim Mehqemeja

Zbulime të reja arkeologjike në Butrint

14-07-2005
              Arkeologët shqiptarë thonë se kanë zbuluar në qytetin antik të Butrintit, në Jug të Shqipërisë një statujë mermeri që i përket shekullit të tretë Pas Krishtit. 


Arkeologu i Qendrës Arkeologjike të Sarandës Dhimitër Çondi tha se statuja në përmasa relativisht të mëdha është punuar me mjeshtëri të lartë dhe ka zbukurime të jashtme mjaft interesante. Zoti Çondi tha se ende nuk është gjetur koka e statujës për të dalë në komente lidhur me figurën historike së cilës ajo i përket. 


Statuja u zbulua në Forumin e qytetit antik ku janë gjetur më parë edhe statuja prej mermeri të disa figurave të antikitetit të cilat ruhen sot në Muzeun Arkeologjik të Butrintit. 


Disa ekspedita me arkeologë shqiptarë dhe të huaj po zhvillojnë sivjet gërmime në qytetin e Butrintit, e vetmja pasuri shqiptare që mbrohet nga Organizata Botërore e Monumenteve Unesko. 

Ndërkaq Prokuria e e Gjirokastrës pritet ti dorëzojë këto ditë Ministrisë shqiptarte të Kulturës tre statuja që u bllokuan pak ditë më parë në Pikën Kufitare të Kakavijës tek po trasportoheshin ilegalisht drejt Greqisë fqinje. 


Ekspertë të Monumenteve thonë se tre kokat antike prej memreri mund të jenë grabitur në qytetin antik të Apollonisë në Shqipërinë e Mesme dhe po transportoheshin për tu shitur në Greqi nga një person që tashmë është arrestuar. Greqia është një nga vendet ku kanë përfunduar mjaft vlera të trashëgimisë arkeologjike shqiptare veçanërisht gjatë trazirave të dhunshme të 1997-ës.

Në kujtim të Thimi Drobonikut

Jo, nuk do ta pres përvjetorin e tridhjetë të vdekjes së tij, atë do ta kujtoj gjashtë muaj më  përpara, për shkak se nuk dihet ku mund të ndodhem. Ai, për të cilin dua të flas, është qytetari  i Beratit Thimi Droboniku, i mirënjohur nga të gjithë qytetarët si një njeri i thjeshtë, fisnik, i ndershëm, familjar i kujdesshëm dhe i mirëfilltë në rritjen dhe edukimin e fëmijëve të tij, por dhe si një besimtar i rregullt.


Sa herë që hap fjalorin e gjuhës italishte, për të gjetur kuptimin më të gjerë të ndonjë fjale në shqip, më kujtohet Thimi Droboniku, dhuruesi i këtij fjalori: “Nuovo Dizionario scolastico” i P. Petrocchi-t.


Vuante nga zemra. Komisioni mjekësor e kishte deklaruar të paaftë për punë, para moshës së pleqërisë. E la punën . Zbriste nga Kalaja, atje ku kishte shtëpinë plot diell e ajër të pastër dhe frymën e mbante në zyrën e pensioneve. Këtë sakrificë e bënte, jo për të përfituar ndonjë privilegj, por për të “harruar” sëmundjen. Shfaqi dëshirën për të na ndihmuar me aq sa kishte mundësi. Dhe ne e pranuam “në heshtje”. Ai kishte një bukurshkrim (kaligrafi) që rrallë mund ta gjeje, jo vetëm  te mësuesit e bukurshkrimit, por as edhe te skenografët më të mirë. Edhe sot, po të rrëmosh në arshivën e sigurimeve shoqërore, do ta gjesh shkrimin e tij në dosjet apo në regjistrat e vjetër të pensioneve. E doja  dhe e respektoja shumë këtë njeri: ishte shumë i matur, shuëm i dashur, i respektueshëm në shoqëri, i veshur thjeshtë dhe pastër dhe të linte përshtypjen se edhe në punët e tij që kishte kryer më parë, kishte qenë korrekt. Kisha besim te puna që i jepja. Ai e kryente atë me pasion të madh. Shumë herë, për t’i ruajtur shëndetin e tij, i thoshja: “Thimi, mjaft punove sot, ke bërë goxha punë!”


Kur ndodheshim vetëm në zyrë, se nëpunësit e tjerë ishin jashtë me shërbim, ai bisedonte me mua italisht. E fliste shumë bukur italishten, me theksin e saj, jo kurrë në mënyrë “paskajore”, por në kohët dhe vetat përkatëse. Sigurisht në fshehtësi për ta mbajtur të freskët gjuhën.


Kur vinte ndonjë invalid apo ndonjë qytetar për sqarime dokumentacioni pensionesh, gjithmonë kur ishim vetëm, më fliste italisht: “ndihmoje për t’i bërë kërkesën” dhe unë ia ktheja po italisht “ndihmoje”. Ai ishte shumë i pastër në ndërgjegjje, i dhimbshëm për njerëzit, ashtu siç i dhimbsej vetja e tij nga sëmundja që mbante në trup, ndiente kënaqësi shpirtërore kur u jepte ndihmën. Asnjëherë nuk pinte kafe me ta!


Ai “diçka” kishte kuptuar në personin tim, “diçka” kishte ndjerë për mua, se unë nuk isha për “luftën e klasave”dhe aq më tepër edhe sektori ku punoja, pak a shumë, e “mbulonte” këtë gjendje. Por asnjëherë nuk ma kishte shtënë në sy.


Njerëzit e mirë dhe të pastër në ndërgjegje, siç ishte Thimi Droboniku, nuk mbeteshin edhe pa ndonjë cen apo ngacmim dhe ky “ngacmim” ishte i lidhur me politikën e asaj kohe: njerëzit që nuk bënin “luftën e klasave” duhet të për-fshiheshin në vorbullën “e luftës së klasave”. Vorbulla gjithmonë është e pabesë, ajo të mbyt! Madhioni kritikonte: “Përse e mban këtë njeri si arkivist, ai ka lidhje me kulakët, ndihmon kulakët, nuk duhet të vijë në zyrat tona”. Dhe përgjigjja ishte: “Shoku Madhion, nuk i kam diktuar asnjë lidhje me kulakët, ai na ndihmon në punët tona, pa ndonjë interes, ka një bukurshkrim të shkëlqyer!” Këto thënie e kundërthënie përplaseshin sa herë  që ai vinte në zyrën e pensioneve dhe e shikonte Thimiun përmbys mbi punën që i jepnin. Ai (Madhioni), nuk bënte zë në prezencën e tij, por kur largohej.


Thimiu punën e tij e kishte mbyllur qysh kur u deklarua invalid, por jo aktivitetin e tij shoqëror. Vitet e mëpastajme të dhjetëvjeçarit shtatëdhjetë e kishin rënduar shëndetin e tij. Ai ndërpreu edhe aktivitetin e tij vullnetar: nuk zbriste më nga Kalaja, ngryste ditët e fundit të jetës  në shtëpinë e tij të mrekullueshme, priste rrugën e jetës së amëshimit! Dhe në shorten e tij të janarit 1976 ndërroi jetë. La në hidhërim bashkëshorten e tij të nderuar Aretinin dhe tri fëmijtë e tij të edukuar dhe të arsimuar: Marijen, arsimtaren e dalluar në qytetin e Beratit, Rolandin, klarinetistin e dëgjuar të shtëpisë së kulturës që vdiq në lulen e bukur të rinisë, duke lënë familjen akoma në një hidhërim të madh dhe Vlashin, mësuesin e vizatimit, artistin e talentuar të filmave vizatimorë shqiptarë për fëmijë në televizionin shiptar dhe tani në emigracion.


Në përkim të vdekjes së Thimiut, ato dy-tri ditë të këtij janari e viti, më vdiq  im atë, Myftari, edhe ai mik e shok i Thimiut. Kthyem vizitat e ngushëllimit në familjet e njëri-tjetrit. Dy varret, ai i Thimiut dhe ai i Myftarit qëndrojnë afër njëri-tjetrit, paralel, sikur të kishin lidhur fjalë. Dhe sa herë që shkojmë për vizitë në varrezë, të dy qivurëve u bëjmë shërbimet përkatëse dhe kur largohemi, puthim mbi gurët e skalitur, duke lutur: “Ju qëndroftë lehtë kjo baltë e Zotit!”

Fiqiri Tartari

Mbresa nga një koncert

Ditën e diel, më 17 korrik 2005, ora 11.00 në galerinë e arteve “Edward Lear”, u organizua ekspozita e piktorit elbasanas Xhemal Lufta dhe më pas, në prani të një numri artdashësish, u dha një koncert instrumental simfonik me pjesëmarrjen e Genti Dollanit e Arben Qafës, klarinetë si dhe violonçelistes Reksi Sata.


Programi ishte ndërtuar në dy pjesë. Në pjesën e parë u luajtën pjesë klasike, ndërsa në të dytën u ekzekutuan pjesë konteporane, muzikë bashkë-kohore. Programi u hap me “Adagio” të Bach, i cili u interpretua me një nivel të lartë artistik. Ekzekutimi perfekt i kësaj pjese i bëri të gjithë spektatorët ta ndiqnin me mjaft interes deri në përfundim, ku interpretuesi në klarinetë Genti Dollani fitoi duartrokitje të shumta dhe thirrjet “bravo”. Koncerti vazhdoi me duetin për klarinetë të Pierre Labaste, ku lojës së shkëlqyer të Genti Dollanit, iu përgjigj me mjaft dinjitet dhe një saktësi tonale klarinetisti Arben Qafa dhe, së bashku, nëpërmjet ekzekutimit të veprës, krijuan një duet  tepër tërheqës dhe emocionues.


Cavallini “Capriçio” ishte një tjetër material interesant ku klarinetisti Genti Dollani shfaqi vlerat e tij teknike dhe një pjekuri artistike me ekzekutimin me nivel të lartë të kësaj pjese, nga e cila ai përsëri mori duartrokitje  të përzemërta nga spektatorët e entuziasmuar. Më pas koncerti vazhdoi përsëri me duetin Dollani-Qafa me Pierre Labaste, të cilët tashmë janë të përshtatur me njëri-tjetrin. Ekzekutojnë shkëlqyeshëm dhe mjaft lirshëm, duke e vlerësuar materialin muzikor të kompozitorit të madhe francez në të gjitha  drejtimet artistike. Pjesa e dytë e koncertit ku dominoi muzika konteporane, solli një panoramë tjetër, mbasi muzika bashkëkohore si dhe rryma e kësaj gjinie muzikore të jep mundësinë të luash në instrument pa iu përmbajtur rregullave klasike. Kështu me mjaft interes u ndoq dueti tjetër simpatik Genti Dollani e violonçelistja Reksi Sata, të cilët luajtën “Tekno parade”, ku të dy instrumentistët me lojën e tyre dinjitoze, krijuan situata mbresëlënëse, pasi vetë kjo gjini muzikore është mjaft e pasur në figura melo-ritmike dhe plane tonale nga më të veçantat dhe të lë të lirë në interpretimin vetjak, duke nxjerrë në pah veti inter-pretuese, ku shpesh herë bëhen tër-heqëse dhe tepër befasuese. Inte-resante ishte dhe pjesa “Çardash”, një material muzikor që ka zënë vend në repertorin botëror, e luajtur me perofesionalizëm të lartë artistik nga dyshja Dollani e Qafa, të cilët me ekzekutimin e tyre, krijuan një atmosferë festive dhe shumë të këndshme. Finalja e këtij koncerti ishte një trio e klarinetistëve dhe violonçelistes së talentuar, të cilët pa dyshim shfaqën vlera interpretuese, mbështetëse në ansambël me njëri-tjetrin, duke krijuar efekte interesante dhe emocionuese dhe përsëri duartrokitje të shumta, të cilat treguan vlerësimin e madh dhe të merituar të këtyre artistëve të mëdhenj dhe me perspektivë.


Në fjalën mbyllëse Genti Dollani përshëndeti të pranishmit dhe në mënyrë të veçantë falenderoi zotërinjtë Kastriot Dervishi, Agron Polovina dhe Kadri Kuka, të cilët bënë të mundur realizimin e këtij koncerti dhe premtoi se do të  jepte pësëri koncerte të tjera në qytetin e tij të dashur të lindjes, Berat.

Fatbardh Dervishi

dirigjent e zv /drejtor në shkollën artistike “Ajet Xhindole”

Miting artistik në Berat

Këto ditë në galerinë e mirënjohur “Eduard Lear “ të qytetit të Beratit u zhvilluan dy veprimtari cilësore artistike të konceptuara si një miting artistik.Veprimtaria e parë ishte fillimi i një bashkëpunimi të frytshëm mes degës së LSHA të qytetit të Elbasanit me atë të kësaj galerie, që  në vitet e fundit është bërë një zëdhënëse e fuqishme e propogandimit të vlerave artistike kombëtare e ndërkom-bëtare. Në një plan më të gjerë ky aktivitet ishte edhe një binjakëzim kulturor mes dy qyteteve që kanë tradita të njëjta edhe në zhvillimin e pikturës. Shembulli më i mirë është piktori i shquar berats Onufri që shumë punime të tij i kreu edhe në kishat e Elbasanit. Si një shprehje konkrete e këtij bashkëpunimi ishte edhe ardhja e një grupi të madh krijuesish nga Elbasani me piktorë, shkrimtarë, gazetarë, fotografë e, natyrisht, edhe kryetari punëshumë i kësaj dege, shkrimtari Milianov Kallupi.

Për herë të parë piktori i njohur elbasanas Xhemal Lufta paraqiti para artdashësve beratas ekspo-zitën e tij retrospektive me 62 piktura dhe 20 grafika. Ky piktor tepër origjinal në portretin e tij krijues, me një krijimtari të suksesshme 40-vjeçare, është fitues i disa çmimeve kombëtare të pikturës. Mjaft punime të tij sot i gjen në koleksione private në mjaft shtete si në SHBA, Gjermani, Francë, Itali, Greqi, Finlandë, Austri, Rumani, etj. Në këtë ekspozitë mbizotëronte portreti e peizazhi që të emociononin vërtet me mesazhet artistike që sillnin. Ajo vinte në Berat pas një ekspozite që ai e kishte hapur në qytetin e Mitrovicës në Kosovë.

Mitingun artistik e hapi drejtori i galerisë së artit “E. Lear” piktori Kastriot Dërvishi. Ai e quajti një ditë të rëndësishme në kulturën e Beratit  ballafaqimin me pikturën e Xhemal Luftës, që ende nuk ishte e njohur kaq masivisht në këtë qytet. Vlerësoi cilësitë artistike të kësaj pikture .

“Qytetet e Elbasanit dhe të Beratit kanë shumë pika takimi në kulturën e tyre të re e të lashtë, -tha ndërmjet të tjerash shkrimtari Milianiv Kallupi, kryetar i degës së Lidhjes së Shkrimtarëve e Artistëve të Elbasanit, që shoqëronte piktorin Xhemal Lufta në këtë veprimtari. -Kjo ndihet në pikturë, arkitekturë, muzikë, histori, guzhinë etj. Na takon në brezit të më të rinjve që ta njohim këtë përvojë të brezave të krijuesve e ta çojmë më tej. Në emër të Kryesisë së LSHA të Shqipërisë ai falenderoi edhe në emër të kryetarit të kësaj Lidhjeje, z.Zydi Morava.

Përgjegjësi i kulturës dhe sporteve në bashkinë e Beratit, piktori Agron Polovina, e vlerësoi këtë ekspozite dhe premtoi se të tjera veprimtari do të organizoheshin mes dy qyteteve në të ardhmen. Ndërkohë ai prezantoi edhe veprimtarinë e dytë të këtij mitingu artistik. Ishte një koncert muzikor në klarinetë në qendër të të cilit ishte instrumentisti i talentuar beratas 27-vjeçar, ish -nxënës i shkollës së mesme artistike “Ajet Xhindoli” të Beratit, Genti Dollani, që ka mbaruar Akademinë e Arteve në Tiranë, në Bordo (Francë) dhe ka korrur një karierë mjaft të madhe në instrumentin e klarinetës me fitimin e disa medaljeve të arta,me një numër të madh koncertesh në disa qytete të Evropës. Sot ai është student i Konservatorit të Muzikës në Paris në drejtimin e Prof..Ramon Guyoj. Në bashkëpunim më profesorin e shkollës së mesmë Artistike “Ajet Xhindole”, Arben Qafa dhe violençelisten Reksi Sata, nga Tirana, intepretuan disa pjesë në klarinetë e violençel.

Të dy veprimtaritë u ndoqën nga një numër i madh artdashësish dhe treguan se, kur gjendet rruga e bashkëpunimit brenda e jashtë vendit edhe suksesi është i garantuar.

Namik Semani

XHEMAL XHAFER LUFTA

Lindur ne Elbasan, me 20.06.1935.

Studioi ne shkollen e mesme, Liceu Artistik “Jordan Misja”, ne Tirane, nga viti 1950-1954

1964-1969 mbaroi Institutin e Larte te Arteve, ne Tirane, per pikture.

Eshte anëtar i lidhjes se shkrimtareve dhe Artisteve te Shqiperise, nga viti 1971


Gezon nga shteti “Pension te posacem”, per arritje te rezultateve te dallueshme ne fushen e arteve.

12 tablo te tij jane  prone e Galerise se Arteve ne Tirane.


30 tablo, ne Galerine e Arteve te Elbasanit.


3 tablo ne Galerine e Arteve te Korçes.

Ka punime ne keto shtete te botes; ne koleksionere private: Ne Greqi, Finlande, Danimarke, Sh.B.A, Kanada, Gjermani, France, Austri, Zvicer, Hollande, Itali, Rumani, Kosove, Maqedoni, Turqi.

Sofra besimtare e Shën Ilias

Në verilindje të qytetit të tolerancës fetare, Beratit, ndodhet kodra ku është ndërtuar faltorja e profet Ilias ose siç quhet nga vendasit Shëndëlliu.


E kremtja e saj është kthyer në një sofër të shenjtë beratase, ndaj prej vitesh ruhet kjo traditë e bukur e bashkimit të zemrave besimtare.


Në orën 18.00, të datës 20 korrik 2005, erdhi vetë kryetari i dioqezes, imzot Ignati, i cili u prit nga shumë besimtarë që kishin mbushur si faltoren dhe mjedisin e sistemuar, restauruar bukur e mirë në saj të një pune të kujdesshme të drejtuar nga inxhinieri besimtar me përvojë Nasho Xheka.


Nën drejtimin e Imzot Ignatit, shoqëruar nga atë Petraqi dhe grupi i këndonjësve “Bijtë e Dritës” të Akademisë dhe anagnosti i nderuar Filipi, u fal mbrëmësorja.


Pas bekimit të pesë bukëve, mitropoliti i dioqezes në predikimin e ligjëratës së bukur, foli për vlerat e profet Ilias, për mesazhin që përcjell kjo ditë e shënuar. Midis të tjerash ai theksoi se ky profet është e mbetet model i forcës  së ndërgjegjes së besimit kristian. Lutja e tij vërtetoi dhe argumentoi madhështinë e lutjes te hiri i Perëndisë së vërtetë. Profet Ilia dëshmoi, se cila është e mbetet,  ka jetuar e jeton, vepron dhe s’harron ndaj t’i lutemi e t’i biem ndër këmbë Zotit, kësaj fuqie të mbinatyrshme.


Pas predikimit kryebariu dha bekimin e bukës besimtarëve dhe i bekoi të gjithë ata që ishin shtruar përqark faltores dhe në faqen e kodrës për të patur  pranë si gjithmonë në këtë sofër besimtarësh hirin e Perëndisë.


Në dritën e qirinjve sofra kishte një pamje festive. Grupe fëmijësh rreth zjarreve bubulakë hidhnim valle duke kënduar ritin  tradicional:


Shi-shi, baba Shëndëlli,


Të na bëhet gruri i ri


Si ujtë e rërë deti,


Si ka thënë vetë profeti.


Të na bëhet misri i ri, 


Të na bëhet  sa trari,


Të na mbushet plot hambari.


E veçanta që na gëzon është se nga viti në vit po ndërgjegjësohen të rinjtë që po vijnë e po mbushin faltoret tona me shpresë e besë tek udhërrëfyesi i jetës së tyre. Të nesërmen në po këtë faltore u celebrua liturgjia nga atë Petraqi në prani të shumë besimtarëve jo vetëm nga ata që u gdhinë, por edhe të tjerë që erdhën. Pas meshës atë Petraqi theksoi vlerat e Shën Ilias.

Sotiraq Misaxhiu

Tërikujtojmë...

Qëndistaria është shumë e lashtë në qytetin e Beratit. Prodhimet tregtoheshin në Shqipërinë e Mesme, të Jugut, jashtë vendit, si në Greqi, me karvan, nga ku është krijuar dhe kënduar kënga në Goricë “Qeraxhiu i Grebenesë”. Më pas ato tregtoheshin me anije nëpër Itali, Francë, Austri, vinin edhe më larg e më larg... në Amerikë, sepse i jepje flori pa tretur dhe i mer të punuara në rrathë, kryqe, yje të vegjël të punuara në jelek, fustanella, kostume, tirqe, etj.


Por, sot do të rikujtojmë e të shkruajmë për një tjetër zbukurim që i kërkojnë vajzat, nuset, gratë, që i marrin në pajë, për t’i çuar te burri apo të pajisin dhomat e miqve (odat), për pritje lindjesh, emër  ditëlindjesh, kalestra për fejesë, për gëzime të tjera, kur kthehej djali nga ushtria, apo kur kthehej  një i dashur nga kurbeti. Këto dhoma, zbukuroheshin si jo më mirë, shkëlqenin në të gjitha drejtimet nga pastërtia. Vendosja e punimeve të pikturuara, që i ka prurë me mjeshtëri artistike dhe estetike ish-zonja e nderuar nga Ebasani, martuar në Berat, Hysnije Avdullah Tirana (Orizaj), stërmbesa e Sulejman Pashës, tek xhamia e Eh’tem Beut në Tiranë. Hysnije Tirana, (Orizaj), apo siç e thërrisnin vajzat, nuset, gratë në Elbasan  e Berat, që e njihnin dhe bënin punime në pikturë tek ajo, Nija.


Ajo prodhonte jastëk, mbulesa tavolinash, banda muri, formate të vogla, ku vendosnin  sende artistike tavlla e mbi to të tjera, tavajote, futa, përparëse, mësalla të gjata 20-25 m e që viheshin përqark dhomës së miqve, se këto loznin rolin e sofrave e tavolinave që lindën më pas..., shami koke me pikturë, disa të tilla janë marrë, i janë vënë artistëve në filmin “Përrallë nga e kaluara”, apo siç njihet në popull “14 vjeç dhëndër”, etj.


Në pikturat e këtyre copave, tregohej me intuitë e fantazi krijuese, si, ardhja e pranverës, verës, vjeshtës; gjahtarët, simbol i trimërisë e i burrërisë, çifte të dashuruar në një burim, apo luginë në rrjedhjen e ujit të freskët ndaj një katarakti, nuse të veshur hijshëm me kotruve, shtëmbëza, kombinimi i hënës me diellin (lindje-perëndim), dy të dashuruar, siç perceptohej në atë kohë, afroheshin e shikoheshin me druajtje, donin afrim e largoheshin, shikimi me finesë e ndjenjë dashurie. E të gjitha këto, finalja e tyre, ishte bashkimi, njohja, afrimi, martesa deri në riprodhimin njerëzor. Këto piktura, të ekspozuara hijshëm, bukur, pastër, dukshëm i bënin kalimtarët të ndaleshin te dyqani, duke parë në vitrinat, punime të tilla të shkëlqyeshme.


Në këtë dyqan ishin tre sektorë të kooperativës së artizanatit: rrobaqepësi burrash me përgjegjës Petraq Vangjeli , rrobaqepësi grash me përgjegjëse Amali Jançe, sektori i pikturës drejtuar nga Hysnije Tirana.


Pra, Nija, përveç fantazisë, intuitës, largpamësisë, ajo e zbërthente në pikturat që ato të mos ngjanin njëra me tjetrën, por secila prej tyre të kishte përmbajtjen të veçantë. Kjo i bënte që të tërhiqte vizitorë e klientë.


Hysnije Orizaj, Nija, ishte një grua fisnike. Ajo vishej hijshëm, me një model të tillë që modhistret e tjera e kishin zili dhe e imitonin.


Ajo bënte edhe një truk të lehtë në fytyrë, që kishte hijeshi e lezet. Në biseda të  ëmbla, dhe afruese, që zhvillonte, me atë cigare në dorë me shoqet, shokët, miqtë të afrimit, të njohurit e të panjohurit, ajo i bënte të gjithë për vete. Mënyrën se si e mbante cigaren ish- zonja e nderuar Nija, e mban i biri i saj Luçi, i cili i mori dhe zanatin e të pikturuarit. Kurse djali i dytë Bujari, përveç talentit të tij të boksierit të  dëgjuar në Berat, Shqipëri, u shqua edhe si mësues.


Fshati Mali i Bardhë nuk ishte në kooperativë për tri arsye: e para, të vijë ujë në fshat, sepse ata e merrnin ujin me bucela, kadishte gjatësore të drunjta me kafshë në Sinjë; e dyta, të hapej një rrugë kalimi që të lidhej me fshatrat e tjerë; së treti, të hapej një shkollë fillore, sepse fshatin nuk e kapte rrezja e detyrimit shkollor.


Pra, ky fshat, ishte kokëfortë me të drejtë, se venin e iknin shumë ekipe, për t’i mbushur mendjen, për të hyrë në kooperativë, por ata së toku nuk pranonin e vinin këto tri kushte.


Nga të tria kërkesat, u plotësua kërkesa e tretë, hapja e shkollës. U bisedua me familjet e fshatarëve, për gjetjen e një dhome për shkollë. Të etur për dije, patrioti, atdhetari e mëmëdhetari i shquar, i atyre anëve dhe më i moshuari Pjetër Tumani, dha një dhomë për arsimin dhe aty u hap shkolla e parë në Malin e Bardhë. Bankat u morën  nga një për çdo klasë në Sinjë. Fshatarët të gëzuar i merrnin me kafshë dhe i binin në fshatin e tyre orenditë e tjera të domosdoshme për shkollën. Mësuesi i parë, në hapjen e shkollës, u caktua Bujar Orizaj. Ai atje krijoi klasën e parë me nxënës nga 7 vjeç deri në 13 vjeç, sepse ata ishin analfabetë deri në vitet 1967-1968. Bujari krijoi një kolektiv të nxënësve, saqë ata e dëgjonin dhe e respektonin si “perëndi”. Ai përveç  mjeteve didaktike që prodhonte, krijoi edhe një kopsht me lule, me perime, me fruta që dallohej në zonën e Sinjës. Fshatit nuk ia prunë ujin e nuk u bë rruga, disa vjet rresht edhe ky si fshat u shkri, një pjesë shkoi në Urën Vajgurore e një pjesë në Berat.


Ajo, Hysnije Orizaj (Tirana), Nija, ishte grua me cilësi të rralla.


Sektori i saj s’pati jetëgjatësi. Ajo lulëzoi në vitet 1953-1959 dhe u mbyll.

Jorgji Bendi

Rrëfenja

Kujtime
Bujtës në shtëpinë  e Hal Xhafës

Në një nga ditët e fundgushtit të vitit 1954 mora të përpjetën e Sqepurit. Në sheshin e shkollës ishin mbledhur fëmijë, prindër e të moshuar. Më bëri përshtypje interesimi i tyre për shkollën.


M’u afrua dhe më foli një plak me mustaqe, me trup mesatar, me qylaf si të  lebërve,  me  një  kërrabë me shqiponjë dykrenore:

- Kam ardhur të të  marrë  në  shtëpi, se i njoh  

njerëzit e fisit tënd.


Që nga kjo ditë u bëra pjesëtar i shtëpisë së  Hal Xhafës - Kërrit.


Shtëpinë e kishte dykatëshe. U ngjitëm në dhomën e miqve. Ardhjen time e morën vesh të gjithë pjesëtarët e tjerë të familjes dhe erdhën më takuan me përzemërsi. E pata të pranishme këtë bujari një vit të tërë.


Familja e Hal Xhafës ishte e madhe, me djem, nuse, çupa, nipër e mbesa. Fjala e plakut të shtëpisë ishte e mirëpritur nga të gjithë. Ai ishte i respektuar dhe kishte bërë emër të mirë në Sqepur dhe në fshatrat e Mesit të Urave. E kishte zgjedhur populli disa herë edhe kryeplak. Familja  e tij  mbështeti  luftën kundër pushtuesve. I vëllai, Tuka, u bashkua me  nacionalistët. Më pas me ta u bashkua edhe i biri, Mihoja.


Familja e tij e ndjeu peshën e luftës së klasave. Po i qëndroi viteve. Dera e tij mbeti e hapur për të gjithë. Rrallë hanin bukë vetëm. Do ta kishte një mik në shtëpi. Edhe kur familja e tij ra nga gjendja nga taksat e rënda dhe ngaqë iu mor malli, kur i futën në kooperativë, ajo derë diti ta ndajë kafshatën e bukës me të tjerët.


E fliste arumanishten duke e ngrënë s-në në-për dhëmbë. Vuante nga stomaku. Por rakinë e pinte çdo natë. Kur e zinte dhimbja, betohej se të nesërmen nuk do të pinte më. Po të nesërmen përsëri pinte e përsëri betohej.


Kanë kaluar vite. Ai nuk jeton më. Po emri i mirë i mbeti gjallë e do të kujtohet nga ata që e njohën dhe nga ata që e patën në zemër.

Dita e parë 

e mësimit 

Shkolla e Sqepurit ishte në qendër të kodrës  ku ishte grumbulli më i madh i shtëpive. Kishte pak nxënës. Do të punoja me klasa kolektive. Para se të filloja orën e parë të mësimit, bisedova me nxënësit e rritur, pastaj u ktheva nga ata që vinin për herë të parë në shkollë.

- Nu shtiu,- më përgjigjeshin njëri pas tjetrit.


Mbeta i habitur. Këta vetëm çobançe ditkan, si do t’i mësoja? Ky ishte mendimi im i parë që shkova nëpër mend.


U dëshpërova. 


Si e mblodha veten, pyeta një nga nxënësit e rritur:

- Ç’thonë?

- Nuk kuptoj,- m’u  përgjigj.

Por nuk e pata të vështirë të punoja me ta.


Ishin fëmijë  të zgjuar  dhe që e donin shkollën. Edhe Goni, që ishte me zhvillim mendor të vonuar, kishte nëntë vjet që nuk largohej nga klasa e parë.

1957

Një ditë shiu  dhe diversantët e Shpiragut

Ishte viti 1957. Një të shtunë zbrita nga Mbjeshova për në Berat nëpër shi. Ishte shi pranveror. Po s’deshi që s’deshi të pushonte.


Në Sinjë mësues ishte Bedri Telegrafi. 


Rrugën çdo javë e bënim bashkë. 


Bedriu atë të shtunë kishte vendosur të mos zbriste në Berat nga koha e keqe. Po, për mua, u ngrit dhe ai.


I ramë për shkurt nga rruga që të nxirrte pranë kazermave të Palikështit. 


Shiu edhe pse jo i dendur, e kishte bërë të padukshme rrugën. Ishim bërë ujë. Kur po kalonim në rrugën që dredhonte pranë gardhit me tela me gjemba që rrethonte repartin ushtarak, një breshëri automatiku na mbërtheu në vend. 


Shpërthyen bilbilat dhe britmat:

- Barkas!

U bëmë zë dhe u thamë kush ishim.  Por  nuk  

deshën t’ia dinin. 


Dy ushtarë të armatosur me zvarritje ishin drejtuar drejt nesh.

- Ngrehuni, se u bëtë me baltë,- u thamë.

U ngritën. 


Erdhën  pranë nesh dhe na vunë përpara me

automatik.


Si na futën në repart, ma lanë në shi, sikur s’na kishte mjaftuar shiu që kishim marrë rrugës. Nuk deshën të na jepnin të njohur. Në repart ishte kapter Hajdar Saraçi nga lagjja Murat Çelepi”, që na njihte. Oficeri që na mori në pyetje nuk donte t’ia dinte. Na kërkoi pashaportat. Unë e kisha, Bedriu e kishte harruar pa e marrë.

- Ja, ty po të besoj,- më drejtohet oficeri,- po këtë tjetrin ku ta di unë që s’është diversant dhe ti një bashkëpunëtor i tij? Ne po ju kërkonim…

U lidh me degën e punëve të brendshme. Në telefon del Caci Bojaxhiu. Dhe kjo ishte fat për ne.  

Na lanë me kusht që të paraqiteshim në degë. 
Si mësuam nga Caci, për ne ishte vënë në lëvizje e gjithë krahina e Shpiragut. Kërkohej kapja jonë me çdo kusht.

Kështu u bëmë edhe diversantë.
Nusja e pyllit

Bidua ishte djali më trim i Sharatit. Pse jo edhe me i bukuri. I donte shumë lëndinat, krojet e shpesh bridhte në to pa patur frikë as nga lodhja, as nga kafshët e egra,as nga shiu e as nga breshëri. Kur futej në shtigjet e pashkelura nga të tjerë, ecte sikur të ishte më i moshuari për nga njohja e më i riu për nga fuqia e këmbëve. Në dasmat e fshatit vajzat flisnin gojë më gojë për të kur ai kalonte pranë. Apo s’kishte lënë edhe ca mustaqe të bukura.! Djalë për kokën e djalit!Ngriheshin vajzat në maja të gishtërinjve kur niste e kërcente ai. Nuk kishte ndonjë trup shumë të gjatë, po i kishte hije edhe çapi i hedhur, edhe fjala.Burimet e fshatit të tij mbanin me ujë Gumenicën që ishte nja dy orë larg Sharatit. S’shkoi që nuk shkoi më shumë se dyzet shtëpi Sharati. Edhe kur e keqja e grekut më 1944 i mbylli dyert e sharatasve, fshati ishte vetëm 39 shtëpi. Bidua ishte nga ata djem që në të dalë të fshatit nga Qafa e Portëzës deri në Burimet e Mëshezës kishin shtruar ca qyngje për të sjellë qumështin që ishte det e nuk mbahej dot nga kafshët e fshatit. Uji i burimeve bëhej më i ëmbël kur ecte me këta burime klumështi. E Bidon e shihje sa te Mala e Shesheve,te Kroi i Politharit, sa te Kodra e Lëmit, aq sa te shpella që quhej Foleja e Birbilit. Ia njihte edhe me hundë erën e 40 furrave të Sharatit lur gratë nikoqire piqnin bukët e klumështorët. Veç kishte qejf më tepër të shkonte te një përrua që quhej Përroi i Zëreve. Kur ishte i vogël, dëgjonte pleqtë për këtë përrua. Flisnin ata se çfarë nuk shihje e dëgjoje për të. Po Bidua si Bidua. I dëgjonte e qejfi ia kishte që t’i dëgjonte vetë e t’i prekte vetë shkëmbinjtë. Vërtet nuk kishte bredhur shumë nëpër vende të tjera që flisnin të tjera gjuhë, por ama Sharati i vogël i dukej vendi më i bukur.


Një ditë, aty nga mëngjesi e bëri karar e u fut në pyllin që quhej Përroi i Likopodhit. Në shpatin që binte  butë në përru, … pa ca vajza që po kërcenin . Sa shumë! Po ato nuk ishin si vajzat e tjera. As si Minushja që e kishte fqinjë. As si Bideja. As si Selemeja që e shihte nga larg kur vinte në krua. As si Dizua… Ah, po, u kujtua. I erdhën në mend fjalët e xhixho Tahirit .”Eh,sa i mençur që ishte ai e ishte bërë për rahmet!”, mendoi Bidua. Këto ishin Zëret. Kështu i thoshin në fshat zanave të bukura që dilnin rrallë e kërcenin njëra më bukur se tjetra në gurët që vinin njëri pas tjetrit në shpatet e mbushur me lloj-lloj drurësh. Ç’të bënte? Vetëm trimëria sikur ishte pak në këto çaste. Te një vend i veçuar pa një shami të qëndisur me lule. Nuk kishte parë të tilla lule. E kush, ai që s’kishte lënë qoshe pa bredhur! Vrapoi dhe e mori në duar. “Ç’do të bënin tani Zëret”, mendoi. Si pa kuptuar të gjitha lanë vallen e u fshehën. As vetë s’e kuptoi se ku ikën kaq shpejt. Njëra prej tyre iu afrua dhe me shenja e një zë lutës ia kërkoi shaminë. Bidua rrinte më këmbë e nuk fliste. Nuk ishte kurrë hajdut, po ja që shaminë nuk donte që t’ia jepte.


Zërja nuk mund të ikte. Pa shami ajo bëhej njeri. Do të futej mes njerëzve e bashkë me ëndrrat e gazin e valles do të jetonte edhe me zilinë e të keqen e njerëzve.


Zerja u martua me Bidon e motmot lindi djali që të gjithë e quajtën Djali i Zëres e fisi që bëri ai, u quajt Fisi i Djalit të Zëres. Kaluan vitet. Bidua shkonte shpesh te Përroi i Likopodhit, por nuk i kishte parë më Zëret e tjera. Zërja e Bidos ose Bidla si i thoshin me naze nuses së veçantë, u bë si e shtëpisë për të gjithë. Bënte kuleçë si të tjerat, bëntë trahananë më vaj ulliri që të lëpije duart. Qepte e qëndiste më mirë se vajzat e Sharatit.


Një ditë fshati bënte një dasmë. Dasmorët i kërkuan që ajo të kërcente. Dasma ishte dasmë e donte këngën, por edhe vallen. Shamia me lule kishte 20 vjet që ishte kyçur në sepete e çelësin e saj Bidua nuk ia jepte asnjerit.


Ngrehu, moj Zëre, e merr një valle nga ato të tuat! -i thanë fshatarët e Sharatit. Zërja nuk fliste. Mos i kishte harruar? Mos iu kujtuan shoqet e saj që kishte vite pa i takuar? Kushedi se ku kërcenin tani ato!


Bidua nuk pranonte.


-Hë mo derëbardhë, se ajo tani ka djalin burrë me ty e s’mund të ikë.


Hë, njëri, hë tjetri, Bidua e ngre Zëren e i jep shaminë e kyçur për vite. Kaq deshi Zërja. Bëri një rreth në vallen e saj. Sa pushuan fjalët, këngët, urimet, dhiolitë, … e iku, u zhduk, fluturoi…


Të gjithë s’u besonin syve. As Bidua që e kishte para pak minutash. Nuk e pa më atë, po djali kudo ku ishte i shfaqej përherë, i bukur, i bardhë.


Sharatit i kishte ikur nusja më e bukur. Të gjithë ishin fajtorë, por dhe të gjithë ia kishin uruar rrugën asaj Zëreje. Ajo nuk ishte për fshatin, për sofrat e tyre sado mikpritëse që të ishin. Se si do të ishin kaq të bukur përrenjtë e luginat  pa këto Zana, pa vallet e tyre?!

Namik Selmani

Libri i ri

Doli në qarkullim romani “H/H” i shkrimtares së njohur japoneze Banana Yoshimoto. Ajo lindi  në Tokio më 1964 dhe ka bërë për vete një numër shumë  të madh lexuesish në Itali dhe në vende të tjera.


Të gjithë librat e saj, duke filluar nga “Kichen” më 1991 dhe më pas me “N/P” 1992, “Gjumi i thellë” 1994, “Tsugumi” 1994, “Hardhuca” 1995, “Sly” 1998, “Dashnorja e fundit e Hashikos” 1999, “Honeymoon” (Muaji i mjaltit) 2000, janë botuar të gjithë në Itali. Më 1999 Banana Yoshimoto fitoi çmimin e Maskës së Argjendtë.


Romani “H/H” e solli në shqip përkthyesi i disa librave Bardhyl Myftiu.

Sporte ka, por mungojnë veprimtaritë

Shpesh në bisedat që bëjnë sportdashësit e qytetit tonë, do të dëgjojmë të thonë se “s’kemi sporte në Berat”. Këtë konkluzion ata e nxjerrin ndërkohë që në Berat veç volejbollit, basketbollit, atletikës, ka ekipe të ngritura sportive, ka edhe rezultate. Ata shprehen kështu, pasi në Berat nuk po shikojnë të organizohen veprimtari kombëtare e vendore sportive, ashtu si ka qenë tradita e viteve të kaluar.


Duke u nisur nga qëllimi që ngritja e ekipeve sportive janë dhe për të argëtuar në kohën e lirë sportdashësit, me të drejtë shtrohet prej tyre pyetja: “A i shërben këtij qëllimi ngritja e ekipeve sportive në Berat?” Sigurisht jo!


Atëherë përse i kemi ngritur këto ekipe? Përse u dashkan të bëhen shpenzime financiare, kur mungojnë veprimtaritë? Përse ato stërviten?


Mos vallë ekipet u dashkan për t’i shërbyer një qëllimi të vetëm për të nxjerrë ndonjë “kokërr” cilësore që të na nderojë në veprimtaritë ndërkombëtare dhe të themi pastaj se kemi sporte? Por a mjafton kjo për sportdashësit tanë, të cilët lexojnë vetëm emrat e sportistëve të tyre në gazetë, njihen me ndonjë rezultat dhe vetëm aq, ndërkohë që edhe njohja nga sportdashësit të sportistëve është me shumë vlera nxitëse dhe inkurajuese për rritjen e rezultateve?


Nëse Federata Shqiptare e Futbollit do të ndiqte shembullin e federatave të tjera sportive që u mungojnë veprimtaritë kombëtare, atëherë të jeni të sigurtë se edhe futbolli, ky sport aq i dashur e masiv, nuk do të ishte, edhe pse  FSHF  ia ka krijuar kushtet sportdashësve që në vazhdimësi të ndjekin ekipet e tyre nëpërmjet organizimit  të veprimtarive kombëtare futbollistike.


Federatat Shqiptare të sporteve të tjera programojnë veprimtaritë kombëtare me kohëzgjatje.

 
Ato duhet ta zgjerojnë gamën e veprimtarive dhe të mos e matin punën e tyre me zënien e ndonjë vendi nderi në veprimtari ndërkombëtare. Jo vetëm kaq, federatat shqiptare duhet të dëgjojnë e vlerësojnë mendimet e trajnerëve të  klubeve sportive të vendit, që të organizohen më shumë veprimtari për t’u krijuar sportdashësve mundësinë e ndjekjes së takimeve sportive, se vetëm kështu ekipet i shërbejnë qëllimit për të cilat janë ngritur.


Sigurisht që për veprimtaritë vendore kjo nuk duhet kërkuar në Federatat Shqiptare. Klubi shumësporteve,  klubi “Tomori” dhe zyra e bashkisë duhet të angazhohen të gjejnë rrugë e mjete që t’u  krijojnë mundësi sportdashësve të shikojnë ndeshje e gara, duke e bërë jetën sportive në Berat të gumëzhijë dhe vetëm kështu sportdashësit e qytetit tonë nuk do të thonë më që në Berat s’kemi sporte!

Mamani

Selman Duhanxhiu, Mamani siç e thërresim ne, megjithëse luajti pak kohë me ekipin e futbollit “Tomori”, përsëri veprim-taria e gjatë futbollistike me ekipin  e të rinjve “Tomori” dhe “Dinamo”, si edhe me ekipin e të rriturve “Spartaku”, ishte me kontribut për futbollin në Berat.


Shkrimi për Mi-manin, pa dyshim do të zgjojë kujtime dhe mbresa te sportdashësit e atyre viteve, te shokët e tij futbollistë veteranë, do të thyejë kureshtjen te brezi i ri dhe ka për t’i dhënë kënaqësi këtij futbollisti veteran që është rreth të 70-tave.


Mamani ka luajtur pak me “Tomorin”, kur jam aktivizuar edhe unë. Luante qendërsulmues. Kishte reflekse, i shkathët, teknik, organizues i lojës kolektive dhe shquhej për kërcimet.


Dëshira e tij e zjarrtë për futbollin u vu re në tifozërinë e tij për “Tomorin” dhe në pjesëmarrje të ndeshjeve kombëtare që janë bërë me futbollistët veteranë.
Shprehje e vlerësimit të veprimtarive të futbollistëve të vegjël

Ishte traditë e bukur vite më parë, që veprimtaritë futbollistike tradicionale të futbollistëve të vegjël të mbylleshin me një finale në stadiumin e qytetit, para fillimit të ndeshjes të kampionatit kombëtar.


Zhvillimi i finales në stadium kishte për qëllim që të zgjonte interesimin e sportdashësve për fut-bollistët e vegjël, ndaj ata jo si zakonisht, në këtë takim vinin në stadium më shpejt se herët e tjera.


Vlerësimi që organizatorët e veprimtarisë ishte shprehje e kujdesit që ndikonte në nxitjen e dëshirave të futbollistëve të vegjël.

Një traditë e bukur

Gjithmonë kampionatet kombëtare të futbollit janë çelur me ceremoni sportive ku ndër të tjera është edhe ajo e shkelmimit të topit nga një futbollist veteran. 


Çelja e kampionatit me shkelmimin e topit nga futbollistë veteranë është një traditë e bukur sepse zgjon kujtime e mbresa të këndshme për atë futbollist veteran.


Janë të shumtë emrat e futbollistëve veteranë që janë ngarkuar me shkelmimin e topit në ditën e çeljes së kampionatit kombëtar.

